
Ni mapinduzi ya kilimo

Samia awaonya 
wanaotolea
macho fedha za 
halmashauri
Na Halima Ikunji, TABORA

RAIS Samia Suluhu Hassan amewaonya 
wakurugenzi wa halmashauri nchini wa-
sizitolee macho fedha zinazotolewa na 
serikali kwa ajili ya miradi ya maendeleo 
ya wananchi na kwamba watakaothubu-
tu ‘kuzidokoa’ watakiona cha moto.

Alitoa kauli hiyo jana katika sherehe za 
ufunguzi wa barabara ya Nyahua-Chaya 
yenye urefu wa kilometa 85.4 akiwa 
kwenye ziara yake ya kikazi ya siku tatu 
mkoani hapo.

Rais Samia alisema fedha zote za 
miradi zinatakiwa kutumika ipasavyo 
na kama ilivyoelekezwa na serikali ili 
wakurugenzi hao waepukane na mkono 
wa mrefu wa serikali.

Alisema serikali inatambua kilio cha 
wananchi na ndiyo maana inajitahidi kila 
hali kuhakikisha inatekeleza na kutataua 
shida zao.

Aidha, alisema serikali itaendeleza 
miradi yote iliyoanzishwa pamoja na 
kutafuta fedha zingine kwa ajili ya ku-
hakikisha kila kitu kinakamilika.

Alisema amesikia kilio cha wananchi 
wa Wilaya ya Uyui na ametoa fedha kwa 
kushirikiana na Mfuko wa Maendeleo wa 
Kuwait Sh. bilioni 123 kwa ajili ya ujenzi 
wa barabara hiyo.

Katika hatua nyingine 
Rais Samia aliwataka wananchi 

wasing’oe alama za barabarani ambazo 
zitawasaidia madereva kuona mbele 
kuna kitu gani ili kuepusha ajali zina-
zoendelea kutokea sehemu mbalimbali 
nchini.

Kadhalika walitakiwa kutunza miun-
dombinu ya barabara na kuonya ku-
fanya hivyo kutasababisha ajali kila siku 
katika barabara hiyo.

Alisisitiza lengo la serikali ni kuhakiki-
sha barabara zote zinajengwa kwa ki-
wango cha lami katika maeneo yote yali-
yobakia na kuiagiza Wakala wa Barabara 
Mijini na Vijijini (TARURA) kuhakikisha 
wanafanya kazi hiyo.

Kwa upande wake, Mkuu wa Mkoa wa 
Tabora, Dk. Batilda Buriani, akitoa taari-
fa fupi mbele ya Rais alisema, Wilaya ya 
Uyui inazalisha asali ambayo inawapatia 
kipato wakazi wa eneo hilo.

Alisema katika fedha zilizotolewa za 
Uviko-19 zimetekeleza miradi mbalimba-
li ya maendeleo katika Mkoa wa Tabora 
na wilaya zake.

Balozi huyo alimshukuru Rais kwa ujio 
wake na kutoa fedha kwa ajaili ya ujenzi 
huo wa barabara yenye urefu wa kilo-
meta 85.4 kutoka Nyahua hadi Chaya.

Alisema katika fedha za UVIKO - 19 
zilizotolewa zilitumika katika ujenzi wa 
vyuo vya ufundi katika Wilaya ya Uyui 
na Igunga mkoani humo.

Dk. Buriani aliahidi kuendelea kufanya 
kazi kwa bidii na kushirikiana na vion-
gozi wenzake ili kuleta maendeleo kwa 
jamii.

Kwa upande wake, Mbunge wa Jimbo 
la Igalula mkoani Tabora, Venanti Daudi, 
alimwomba Rais Samia kusaidia ujenzi 
wa barabara ya kutoka Mpakani mwa 
Tabora hadi Tura.

Alisema kwamba katika jimbo lake, 
vijiji 48 havina umeme jambo ambalo 
linarudisha nyuma shughuli za maende-
leo kwa wananchi wake.

Waziri wa Ujenzi na Uchukuzi, Pro-
fesa Makame Mbarawa, alimweleza Rais 
Samia kuwa Mfuko wa Barabara utaen-
delea kuboreshwa kila mwaka ili kubore-
sha miundombinu ya barabara katika 
mikoa yote nchini. 

Na Romana Mallya

NI mapinduzi! Ndicho unachoweza 
kusema kutokana na uamuzi wa seri-
kali wa kuwekeza fedha nyingi kwe-
nye sekta ya kilimo kwa mwaka ujao 
wa fedha.

Katika kile kinachoweza kutafsiriwa 
kama kujibu kilio cha muda mrefu 
cha wabunge na wadau, kwa mwaka 
huo wa fedha serikali imepanga ku-
tumia Sh. bilioni 751.123, kushuhudiwa 
ongezeko katika mafungu yote mata-
tu kutoka Sh. bilioni 294.162 mwaka 
huu wa fedha, sawa na ongezeko la 
asilimia 155.34 .

Waziri wa Kilimo, Hussen Bashe, 
akiwasilisha bungeni jijini hapo jana, 
makadirio ya mapato na matumizi 
ya wizara yake kwa mwaka wa fedha 
2022/2023, alibainisha wizara inata-
rajia kukusanya Sh. bilioni 126.118 ku-
tokana na vyanzo mbalimbali. 

Alisema sehemu kubwa ya fedha 
hizo zimetengwa kwa ajili ya kuimari-
sha utafiti, kutoa ruzuku za mbegu za 
alizeti, ngano na miche ya michikichi.

Pia, kuimarisha upatikanaji wa 
pembejeo za kilimo, kuimarisha na 
kutoa huduma ya upimaji wa afya ya 
udongo, kuendeleza kilimo cha um-
wagiliaji, ukiwamo ujenzi wa mab-
wawa ya kuvunia maji ya mvua.

Bashe pia alisema wamepanga kui-
marisha upatikanaji wa masoko, upa-
tikanaji wa mitaji ikiwa ni pamoja na 
kuanzisha mfuko wa maendeleo ya 
kilimo utakaowezesha upatikanaji wa 
pembejeo.

Waziri huyo aliyataja maeneo men-
gine ni kuimarisha miundombinu 
ya kuhifadhi mazao ya kilimo ikiwa 
ni pamoja na ujenzi wa maghala, pia 
kuimarisha kilimo cha mashamba 
makubwa ikiwa ni pamoja na kuan-
zisha maeneo maalum ya mashamba 
hayo na kutoa ruzuku ya mbolea 
mwaka 2022/23 pamoja na kuimari-
sha kilimo cha anga na maendeleo ya 
ushirika.

Kuhusu mafuta ya kula, waziri huyo 
alisema mahitaji yake nchini ni tani 
650,000 kwa mwaka kulinganishwa 
na uzalishaji wa ndani ambao ni tani 
300,000, hivyo takriban tani 350,000 
huagizwa nje.

Alisema kati ya kiasi kinachozal-
ishwa nchini, tani 270,000 sawa na 

asilimia 90 kinatokana na alizeti na 
kiasi kinachobaki kinachangiwa na 
mazao mengine ikiwamo michikichi, 
karanga, nazi, pamba na ufuta.

Alisema ili kujitosheleza kwa ma-
hitaji ya mafuta ya kula, mkakati wa 
muda mfupi ni kuhamasisha wakuli-
ma kuongeza uzalishaji wa alizeti kwa 
ziada ya tani 1,400,000 ili kuziba na-
ksi ya tani 400,000 za mafuta ya kula 
ambapo mahitaji ya zao hilo ili kuki-
dhi mahitaji ya ndani ni tani milioni 
2.3 na wamejiwekea lengo kuzalisha 
tani milioni tatu ifikapo mwaka 2025 
ili nchi iwe na tani milioni moja.

Alisema wanahitaji kulima eneo le-
nye ukubwa wa hekta milioni 2.4 na 
linahitaji tani 12,000 za mbegu kwa 
ajili ya uzalishaji wa tani 1,000,000 za 
alizeti.

“Ili kufikia lengo hili, wizara ka-
tika mwaka 2022/23 itachukua hatua 
mbili za kimkakati, pamoja na ma-
jukumu ya kawaida ya uhamasishaji 
na itazalisha na kugawa tani 5,000 za 
mbegu bora za alizeti kwa ruzuku na 
jumla ya Sh. bilioni 11,” alisema.

Kwa zao la mkonge, Bashe alisema 
wizara kupitia Bodi ya Mkonge Tanza-
nia itasimamia mkakati wa kuongeza 
uzalishaji kutoka tani 36,169.8 mwaka 
2020/21 hadi tani 60,000 mwaka 
2022/23 na kahawa kutoka tani 65,235 
mwaka 2021/22 hadi tani 72,000 
mwaka 2022/23.

Bashe alisema kwa zao la pamba 
wamepanga kuongeza uzalishaji ku-
toka tani 144,792 mwaka 2021/22 hadi 
tani 350,000 mwaka 2022/23 na chai 
kutoka tani 27,510 mwaka 2021/22 
hadi tani 30,000 mwaka 2022/23.

“Tumepanga kuongeza uzalishaji 
wa tumbaku kutoka tani 58,295 mwa-
ka 2021/22 hadi tani 95,000 mwaka 
2022/23,” alisema.

Waziri Bashe pia aliziagiza kam-
puni na viwanda vya mbolea kusajili 
mawakala wao Mamlaka ya Udhibiti 
wa Mbolea Tanzania (TFRA) ifikapo 
Mei 31, mwaka huu. 

“Kampuni yoyote ambayo hai-
tatekeleza agizo hili na kukubali ku-
tumia mfumo utakaowekwa na TFRA 
wa kusimamia na kusajili kampuni, 
mawakala na kuweka mfumo wa 
Point of Sale (POS) kwenye maduka 
na ghala zao za mikoa na wilayani, 
serikali haitosita kumfutia leseni yake 

ya biashara,” alionya.
Bashe alibainisha kuwa wizara in-

apitia upya muundo wa Kampuni ya 
Mbolea Tanzania (TFC) kwa lengo la 
kuiwezesha kujiendeleza kibiashara 
na kutumika kama chombo cha seri-
kali cha kuimarisha upatikanaji wa 
viuatilifu na katika mwaka wa fedha 
2022/23, itaiwezeshwa kwa kupatiwa 
Sh. bilioni sita kwa ajili ya kutekeleza 
majukumu yake.

VIJANA NA KILIMO
Waziri huyo alisema wizara inaka-

milisha mkakati wa Taifa wa kush-
irikisha vijana kwenye kilimo awamu 
ya pili (NSYIA II 2022-2027) baada ya 
ule wa kwanza kumaliza muda wake 
mwaka 2021.

Alisema katika utekelezaji wa pro-
gramu hiyo ya ‘Building Today for 
a Better Tomorrow’ watazingatia 
utekelezaji wa masuala ya NSYIA II.

“Wizara kupitia mradi wa TANIPAC 
kwa kushirikiana na SIDO utatekeleza 
utengenezaji wa vihenge vya chuma 
kwa lengo la kuimarisha upatikanaji 
wa teknolojia hiyo kwenye maeneo 
ya uzalishaji, kuimarisha usalama 
wa chakula katika ngazi za kaya na 
kuongeza ajira na mapato kwa vija-
na,” alisema.

Alibainisha kuwa kwa kutambua 
matatizo ya vijana, wizara imepanga 
kuongeza ajira 1,000,000 za vijana 
kwenye sekta ya kilimo ifikapo 2025 
kwa kuanzisha programu yao hiyo ya 
Build Today for a Better Tomorrow.

Aliyataja mazao ya kipaumbele ya-
takayozingatiwa katika utekelezaji 
wa mradi huo kuwa ni pamoja na al-
izeti, soya, ngano, sukari na mazao ya 
bustani ambapo jumla ya Sh. bilioni 
tatu zimetengwa. Kati yake, Sh. bilioni 
moja zitatumika kama dhamana ya 
mikopo kwa vijana.

Waziri Bashe pia aligusia mikakati 
ya wizara kukabiliana na uhaha wa 
sukari nchini, akibainisha kuwa wiz-
ara kupitia Bodi ya Sukari itaongeza 
uzalishaji wa sukari nchini kutoka 
tani 372,210 mwaka 2021/2022 hadi 
tani 450,000 mwaka 2022/2023.

Vilevile, Bashe alisema wizara inata-
rajia kutumia Sh. bilioni 150 kutoa ru-
zuku ya mbolea kwa mazao yote kwa 
lengo la kuleta unafuu kwa wakulima.

*Soma hotuba ukurasa wa 11-15

Rais Samia Suluhu Hassan akiwa na Naibu Mkurugenzi Mkuu wa Mfuko wa Maendeleo wa Kuwait (KFED), 
Waleed SH. Albahar, Waziri wa Ujenzi na Uchukuzi, Prof. Makame Mbarawa, Mkuu wa Mkoa wa Tabora, 
Balozi Dk. Batilda Buriani na Mtendaji Mkuu wa Wakala wa Barabara nchini TANROADS, Mhandisi Roga-
tus Mativila, akikata utepe kuashiria ufunguzi wa Barabara ya Nyahua-Chaya yenye urefu wa kilomita 
85.4, Tura, Uyui, mkoani Tabora jana. PICHA: IKULU 

Walimu waliokopa 
wafuatwa darasani
Na Shaban Njia, KAHAMA

KATIKA hali isiyokuwa ya kawaida 
taasisi za fedha zinazotoa mikopo 
zimedaiwa kuwanyang’anya kadi za 
benki walimu walioshindwa kulipa 
madeni na wakati mwingine kufuatwa 
madarasani kudaiwa  katika Manispaa 
ya Shinyanga mkoani Shinyanga.

Baadhi ya taasisi hizo zimekuwa 
zikiwafuata walimu katika sehemu 
zao za kazi kuwadai madeni mbele ya 
wanafunzi bila kufuata au kuheshimu 
mikataba waliyoingia wakati wana-
kopeshana.

Hatua hiyo imetajwa kuwa sehemu 
ya vikwazo vinavyorudisha nyuma 
maendeleo ya elimu katika manis-
paa hiyo kwa kuwa walimu wame-
kuwa wakifanya kazi katika mazingira 
magumu wakihofia kuvunjiwa hes-
hima mbele ya wanafunzi wao, ku-
fungiwa ndani na kupokwa kadi zao 
za benki.

Mwenyekiti wa Chama cha Walimu 
(CWT) katika Halmashauri ya Manis-
paa ya Shinyanga, Meshack Mashigala 
alibainisha hayo juzi mkoani Shin-
yanga.

Alisema kila mwaka kumekuwa 
na matukio ya baadhi ya walimu ku-
kamatwa na wakopeshaji wa mikopo 
aliyoiita ‘umiza’ na kufungiwa nda-
ni katika ofisi zao wanaposhindwa 
kulipa mikopo kwa wakati, akisisitiza 
kuwa jambo hilo lisipotatuliwa wa-
nafunzi wataendelea kukosa masomo 
na kushindwa kumaliza mihula.

“Walimu wangu wanapokopa tu 
riba inakuwa asilimia 20, wanakabi-
dhi kadi za benki na kutoa namba za 
siri za benki  wakati wa marejesho 
wanakuta riba imepanda hadi asil-
imia 100, hali ambayo hawezi kulipa 
na anaanza kuishi kama ndege na shu-
leni anashindwa kuhudhuria vipindi 
alivyopangiwa kufundisha,”  alisema 
Mashigala

Aliwataka wakopeshaji wa mikopo 

hiyo kuacha kujichukulia sheria 
mkononi kwa kuwakamata na ku-
wafungia katika ofisi za walimu bada-
la yake wakawafungulie mashtaka  
kisheria na siyo kuwadhalilisha mbele 
ya wanafunzi na jamii inayowazun-
guka.

Kamanda wa Polisi Mkoa wa Shin-
yanga, George Kyando, alithibiti-
sha kutokea kwa matukio hayo na 
kubainisha kuwa walimu hao wame-
kuwa wakifika polisi kuomba barua ili 
waende benki kuomba kadi nyingine 
kwa madai kadi ya mwanzo imepotea.

Alisema kumekuwa na matukio 
mengi ya aina hiyo, hivyo kuwapo 
ishara ya udanganyifu, shida kuu 
ikibainika kuwa ni mbinu ya walimu 
kuzikwepa taasisi au watu waliowa-
kopesha fedha kwa riba kubwa.

‘’Ukopeshaji wa mitaani siku zote 
unazaa shilingi kwa shilingi na wan-
apokopa hukabidhi kadi zao za benki 
na namba za siri na mwisho wa mwezi 
aliyemkopesha ndiye anakwenda ben-
ki kuchukua kiasi alichomkopesha, 
jambo ambalo ni kinyume cha sheria 
mtu kutumia akaunti ambayo siyo 
yake,’’ alionya.

Kamanda Kyando aliwataka walimu 
wanapohitaji mikopo kwenda kukopa 
katika taasisi za kifedha zinazotambu-
lika na serikali ambazo watakopa na 
kukuachiwa kiwango kinachotakiwa 
kisheria.

Kwa mujibu wa mwongozo wa 
utumishi, kiwango cha makato katika 
mshahara wa mtumishi hakipaswi 
kuwa chini ya theluthi ya mshahara 
wake wote.

Mkuu wa Mkoa wa Shinyanga, Dk. 
Sophia Mjema, alisema walimu hao 
wanakosea kuingia katika mikopo 
hiyo huku wakijua inawaumiza.

Alisema kitu kibaya zaidi wana-
samilisha kadi zao za benki pamoja na 
namba za siri na kumtaka Kamanda 
wa Polisi kuangalia namna ya kulitat-
ua jambo hilo.

Spika aelekeza magari ya 
viongozi kubana mafuta
Na Romana Mallya

SPIKA wa Bunge, Tulia Ackson, amese-
ma katika kupunguza matumizi ya fedha, 
magari ya viongozi ambao hawapo kwe-
nye itifaki ya vyombo vyao   kuendelea 
kuunguruma wakiwa wameshuka, ya-
zimwe kwa sababu matumizi kwenye 
mafuta ni makubwa.

Aliyasema hayo jana bungeni jijini Do-
doma na kueleza kuwa magari ya vion-
gozi ikiwa ni pamoja na ya mawaziri na 
manaibu waziri yanaendelea kuungu-
ruma nje ya Bunge wakati wao wakiwa 
bungeni.

“Waheshimiwa wabunge mjue hili na 
upande wa serikali ninatamani tuone 
magari ya viongozi yakishashusha kion-
gozi siyo hapa bungeni tu nchi nzima 
dereva akishamshusha awe ni Mwenyeki-
ti wa halmashauri,  meya,  Katibu Mkuu 
au kiongozi yoyote, ukiacha wale vion-
gozi ambao kwa itifaki yao inabidi magari 
yaendelee kuwaka, mengine yote inabidi 
yazimwe na dereva ashuke kwenye gari.

“Ashuke kwa sababu matumizi ya 

fedha kwenye eneo la mafuta yanakuwa 
makubwa sana kwa sababu ya magari 
kuendelea kuwaka wakati kiongozi hay-
upo kwenye gari, yupo kwenye mkutano 
wa saa mbili huku gari likiendelea ku-
waka.

Kutokana na hilo, Spika Ackson aliom-
ba hilo litazamwe.

“Hili mlitazame na Mheshimiwa Waziri 
Mkuu uko hapa tunatamani tuone mab-
adiliko kwenye hili eneo ili matumizi ya 
serikali yapungue kwenye eneo la mafu-
ta,” alisema.

Serikali yawatumbua 
wakurugenzi 5 MSD 
Na Romana Mallya

WAZIRI wa Afya, Ummy Mwalimu, 
amesema wizara yake imeanza kuyafanyia 
kazi maagizo ya Rais Samia Suluhu Has-
san kuhusu Bohari ya  Dawa (MSD) na 
kwamba wakurugenzi watano wa hapo   
wanawaondoa.

Aliyasema hayo juzi jioni   bungeni al-
ipokuwa anahitimisha hoja ya makadi-
rio ya bajeti ya  wizara yake kwa mwaka 
wa fedha 2022/23 ambayo ilipitishwa na 
wabunge wote kwa kura ya ndiyo. 

Alisema wakurugenzi wanaoondoka 
ni Mkurugenzi wa Fedha, Mkurugenzi wa 
Manunuzi, Mkurugenzi wa Vifaa, Mkuru-
genzi wa Sheria na Mkurugenzi wa Uta-
wala.

Alisema ameshaielekeza MSD kwamba 
watawapima kwa upatikanaji wa dawa za 
miezi minne na siyo mwezi mmoja.

Waziri Ummy alisema wamewaeleza 
kuwa wanataka dawa zote 290 pamoja na 
vifaa tiba vipatikane.

“Katika hili tunamshukuru Mheshimiwa 
Rais Samia Suluhu Hassan kwa maagizo 
yake tumeshaanza kuyafanyia kazi sam-
bamba na Mheshimiwa Rais kubadilisha 
uongozi, Mtendaji Mkuu MSD pamoja na 
kumteua Mwenyekiti wa Bodi, tunawaon-
doa wakurugenzi watano wa MSD.

Waziri Ummy alisema  wameshauriwa 
pia kuangalia mifumo ya usambazaji wa 
dawa ndani ya MSD na kwamba  wataen-
delea kuitaka inunue dawa na vifaa tiba ku-
toka viwandani kwa kuzingatia mikataba 

ya muda mrefu.
“Ninaomba niseme jambo moja, nime-

pewa dhamana ya kusimamia sekta ya 
afya hatutakuwa na upendeleo wa  ubora 
wa dawa na vifaa tiba kwa sababu tus-
iende kuwapa matatizo Watanzania kwa 
kutoangalia ubora,” alisema.

Waziri huyo alimpa pole Mkuru-
genzi mpya wa MSD ambaye amepewa 
hongera kwa kumweleza kuwa ana 
kazi kubwa kwa sababu matumaini ya 
Rais na wabunge pamoja na  yeye ni 
makubwa.

“Mheshimiwa Spika, tuseme (Mkuru-
genzi Mkuu) alikuwa ndiye mshauri wa 
serikali kuhusu masuala mazima ya dawa 
akiwa upande wa Ubalozi wa Marekani, 
Mwenyekiti wa bodi alikuwa mashauri 
wa serikali kwa upande wa Global Fund 
ambao ndiyo wanatupa dawa za Ukimwi, 
Kifua Kikuu (TB) na malaria.

“Juzi nilikuwa ninamwambia Mheshim-
iwa Waziri Mkuu ni sawa nyie si mnatuko-
soa, mnashauri haya sasa nendeni mkaf-
anye hayo ambayo mlikuwa mnaeleza.” 

Waziri Ummy alisema Mkurugenzi 
Mkuu MSD wamemwambia ndani ya miezi 
mitatu dawa zifike katika vituo na hospitali.

Kuhusu matumizi ya dawa katika 
ngazi ya hospitali alisema MSD inaweza 
kuzipeleka lakini anahoji madaktari na 
wataalamu waliopo huko wanazingatia 
miongozo ya matibabu ya taifa.

“Kwa sababu zipo taarifa tumezipata 
dawa ambazo zipo katika hospitali zilizo-
agizwa na mfamasia, daktari anaandika 

za kwake mwenyewe ambazo ni kinyume,  
hili tutalisimamia kwa kiasi kikubwa,” 
alisema.

Aliwataka wabunge wasaidie jambo hilo 
wanapokaa kwenye mabaraza ya madi-
wani wahoji kamati za afya za kusimamia 
vituo kama zinafanya kazi na kufuatiliwa 
upatikanaji wa dawa.

Waziri huyo alisema mifumo ya Teknolo-
jia ya Habari na Mawasiliano (TEHAMA) 
itawasaidia kwa kiasi kikubwa kuimarisha 
mnyororo mzima wa dawa.

Pia alisema kamati imetoa mao-
ni kuhusu matumizi holela ya dawa  
ambayo ameahidi wataendelea kuyafanyia 
kazi.

Kadhalika alitaja eneo la mwisho katika 
dawa kuwa watafufua na kuimarisha uzal-
ishaji wa dawa kwa kuvifufua viwanda am-
bavyo vilikufa.

BIMA YA AFYA 
Waziri Ummy alisema wataendelea 

kutoa elimu kuhamasisha umuhimu wa 
kuwa na bima ya afya ili wapate matibabu.

“Tutakamilisha haraka muswada 
wa sheria. Kwa upande wa huduma za 
kinga Mheshimiwa (Erick) Shigongo 
amesema vizuri pamoja na Dk. Pauline 
Nahato na Cecilia Pareso ni kweli uki-
angalia hii bajeti imezungumzia tu tiba 
tunatakiwa kujieleza kwenye kuzuia,  
ndiyo maana ukiniuliza nichague kipaum-
bele changu cha kwanza sina fedha nitafanya  
chanjo za watoto hii ni moja ya   kuwak-
inga. 

Wabunge 
wasikitishwa
uchakavu wa 
nyumba NHC
Na Romana Mallya

WABUNGE wameonyesha kusikit-
ishwa na nyumba zinazomilikiwa na 
Shirika la Nyumba Nchini (NHC)  ka-
tika miji ambazo wamesema nyingi  
zimechakaa.
Katika semina ya wabunge iliyo-

fanyika juzi iliyoandaliwa na NHC, 
wabunge hao walisema uchakavu huo 
umesababisha kutopendeza kwa mae-
neo hayo.
Mbunge wa Chakechake (CCM), Ram-

adhan Suleiman Ramadhan alisema 
nyumba nyingi zilizojengwa katika 
miji hazifanyiwi maboresho na hivyo 
hazifai tena katika miji.
“Matajiri nikiwamo ninaweza kujenga 

nyie mkapata faida na mimi nikapata 
faida,”alisema.
Mbunge wa Geita Mjini (CCM) Con-

statine Kanyasu alisema gharama 
kubwa za kujenga zinasababisha bei 
ya kupangisha nyumba za shirika hilo 
kuwa kubwa na kusababisha baadhi 
kuhama.
“Baadhi ya wapangaji tumehama 

Medelii kwa sababu bei ya kupangi-
sha ni kubwa ukilinganisha na huko 
uraiani,”alibainisha.
Akieleza suala la uchakavu wa ny-

umba hizo kwenye miji,  Mkurugenzi 
Mtendaji wa NHC, Nehemia Mchechu 
alisema kwa kufuata utaratibu itawa-
chukua muda mrefu kukarabati ndiyo 
maana wameamua kwenda  katika 
utaratibu wa ushirikiano kati ya sekta 
binafsi na umma (PPP).
Katibu Mkuu wa Wizara hiyo, Dk. Al-

lan Kijazi, alisema jambo la msingi ni 
kupata miongozo kwa mji wa Dodoma 
hasa kwa kuzingati una matetemeko 
ya ardhi.
Alisema ujenzi hufanyika kama ardhi 

inafaa kwa ujenzi.
“Kuna wakati mji wa Serikali (Mtum-

ba) ilitokea matetemeko mawili, mata-
tu lakini kuna baadhi ya majengo ya 
ofisi tayari yameshaathirika na ma-
tetemeko haya, baada ya uchunguzi 
kufanyika na kuonyesha kuwa kuna 
baadhi ya maeneo hayafai kwa ujenzi, 
ilibainishwa kuwa maeneo ambayo 
yana matatizo na hivyo yasiwe yana-
jengwa majengo yoyote,” alisema.
Alisema kabla ya ujenzi serikali  im-

ekuwa ikizingatia kuchunguza eneo 
husika.
Akizungumzia miongozo ya ujenzi, 

Dk Kijaji alisema wako katika hatua za 
mwisho za kuandaa sera za nyumba 
na zikikamilika kutakuwa na mion-
gozo kamili ya ujenzi.
Waziri wa Ardhi Nyumba na Maen-

deleo ya Makazi, Dk. Angelina Mabula 
alisema wakitaka kujenga nyumba 
yoyote katika halmashauri wamekuwa 
wakiangalia takwa (taste) ya mteja na 
ukubwa wa nyumba anayohitaji.
Kuhusu kuingia makubaliano na 

halmashauri ili waweze kununua 
majengo, Dk. Mabula alisema kuna 
halmashauri ziliingia makubaliano na 
NHC lakini mwisho wa siku waliingia 
katika mvutano wa kuchukua ama 
wasichukue nyumba hizo.

Spika wa 
Bunge, Dk. 
Tulia Ackson 
(katikati), 
akiagana na 
Mkurugenzi 
wa Shirika 
la Vijana 
TAYOA, Pe-
ter Masika, 
aliyemtem-
belea ofisini 
kwake, ji-
jini Dodoma 
juzi, baada 
ya kuwasil-
ishwa kwa 
bajeti ya 
Wizara ya 
Afya. PICHA: 
MPIGAPI-
CHA WETU

Watumishi wa TMDA huru kesi ya bil. 58/-
Na Grace Gurisha 

WATUMISHI watano wa 
Mamlaka ya Dawa na Vifaa 
Tiba (TMDA) wameachi-
wa huru na Mahakama ya 
Hakimu Mkazi Kisutu baada 
ya Mkurugenzi wa Mashitaka 
nchini (DPP) kuwasilisha nia 
ya kutokuendelea na kesi 
dhidi yao.

Watumishi hao ni Charys 
Ugullum, Raymond Wigenge, 
Ezekiel Mubito, Adelard Mten-
ga na Abdallah Juma,ambao 

walikuwa wakikabiliwa na 
mashtaka ya kuisababishia 
mamlaka hiyo hasara ya Sh. 
bilioni 58.3 kwa kujilipa po-
sho.  

Wakili wa Serikali kutoka 
Taasisi ya Kuzuia na Kupam-
bana na Rushwa (Takukuru), 
Hassan Dunia alidai jana 
mbele ya Hakimu Mkazi 
Mkuu, Ritha Tarimo kuwa 
kesi hiyo ilikuja kwa ajili ya 
kusikilizwa kwa mashahidi wa 
upande wa mashtaka.

“Lakini DPP amewasilisha 

maombi ya kutokuwa na nia 
ya kuendelea na mashtaka 
dhidi yao chini ya kifungu cha 
91(1) cha Sheria ya Mwenendo 
wa Makosa ya Jinai,” alidai Du-
nia

Kufuatia taarifa hiyo 
Hakimu Tarimo alikubaliana 
na ombi la upande wa mash-
taka kwa kufuta kesi hiyo ya 
uhujumu uchumi namba 5 
ya 2018 na kuwaachia huru 
washitakiwa hao.

Katika kesi ya msingi inadai-
wa kati ya Mei na Desemba, 

2016 katika Ofisi za Mamlaka 
ya Chakula na Dawa (TFDA 
wakati huo) kwa sasa TMDA 
washtakiwa waliisababishia 
mamlaka hiyo hasara ya Sh. 
58,390,000.

Ilidaiwa fedha zilikuwa ni 
posho za wafanyakazi wal-
iokuwa wamesaini malipo 
yao jambo lililosababisha ku-
jilipa mara mbili. Katika kesi 
hiyo, shahidi mmoja pekee 
ndiye aliyekuwa ametoa usha-
hidi wake.

Na  Vitus Audax, MWANZA

Kesi inayowakabili wafuasi 
19 wa Chama cha Demokra-
sia na Maendeleo  (CHADE-
MA) ya kufanya fujo kanisani 
jijini Mwanza imeendelea 
kupigwa kalenda baada ya 
mshtakiwa namba nne kati 
yao kutofika mahakamani.

Wafuasi hao wanakabil-
iwa na kesi namba 77   ya 
mwaka 2021,   baada ya ku-
kamatwa Agosti 15, mwaka 
jana katika Kanisa Katoliki 
la Kawekamo Jimbo Kuu la 
Mwanza.

Kutokana na mshtakiwa 
huyo kutofika mahakamani, 
Hakimu Mkazi wa Mahaka-
ma ya Hakimu Mkazi Mkoa 
wa Mwanza, Bonaventure 
Lema aliahirisha kesi hiyo 
hadi Juni 1, mwaka huu.

Hakimu Lema alisema 
jana ilikuwa siku ya kuanza 
kupeleka mashahidi wa 
upande wa Jamhuri baada 
ya upelelezi wa kesi hiyo ku-
kamilika mwezi uliopita.

Wanachama hao  Aprili 13, 
mwaka huu   walisomewa 
maelezo ya awali ya kesi yao 
katika Mahakama ya Hakimu 
Mkazi Mkoa wa  Mwanza na 
kukana,   huku upande wa 
mashtaka ukiahidi kupeleka 
mashahidi saba wakiwamo 
viongozi wa Kanisa  Katoliki 

Parokia ya Kawekamo  Jim-
bo Kuu la Mwanza na vielel-
ezo vinne vya ushahidi.

Kesi hiyo ilifunguliwa Ago-
sti 19, 2021 katika Mahakama 
ya Hakimu Mkazi ya Mkoa 
wa Mwanza.

Washtakiwa hao kwa 
pamoja wanakabiliwa na 
kosa la kufanya ghasia katika 
mkutano wa dini uliofanyika 
katika kanisa hilo Agosti 15, 
mwaka 2021 na kusababisha 
waumini washindwe kusiki-
liza neno la Mungu.

Wanachama hao pamoja 
na viongozi wa mikoa na 
kanda kwa pamoja walika-
na   mashtaka hayo mnamo 
Agosti 19 mwaka jana.

Makada hao wa Chadema 
inadaiwa walifika kanisani 
hapo kwa ajili ya kumuom-
bea mwenyekiti wao wa 
taifa, Freeman Mbowe am-
baye alikuwa mahabusu kwa 
kesi ya ugaidi.

Wafuasi hao ambao wapo 
nje kwa dhamana tangu 
mwaka jana, jana walifika 
tena katika mahakama hiyo 
kwa ajili ya kusikiliza usha-
hidi wa shauri.

Washtakiwa hao wana-
tetewa na wakili  Erick Muta 
na kesi yao imepangwa kue-
ndelea Juni 1, mwaka huu 
kwa ajili ya kusikiliza usha-
hidi upande wa Jamhuri.

Mfanyabiashara mahakamani tuhuma 
kujipatia bilioni 13/- kwa udanganyifu

Shahidi 
akwamisha 
kesi wafuasi 
Chadema

Na Grace Gurisha 

MFANYABIASHARA Anthony 
Magoe (35), amepandishwa 
kizimbani katika Mahakama 
ya Hakimu Mkazi Kisutu aki-
kabiliwa na mashtaka ma-
tano yakiwamo kujipatia Sh. 
bilioni 1.3 kwa njia ya udang-
anyifu kwa madai ya kuonye-
sha sampuli ya madini.

Akisoma hati ya mash-
taka juzi, Wakili wa Serikali 
Mwandamizi, Grace Mwanga, 
alidai mbele ya Hakimu Mka-
zi Mfawidhi, Godfrey Isaya 
kuwa mshtakiwa ana tuhu-
ma mbalimbali zikiwamo za 
kughushi kibali kwa madai 
kimetolewa na Wizara ya Ma-
dini.

Alidai katika shtaka la 
kwanza, inadaiwa mshtakiwa 
alitenda kosa hilo kati ya Jan-
uari 18  na Februari 16 mwaka 
2022 maeneo ya Jiji la Dar es 

Salaam, akijipatia Dola za 
Marekani 602,747 sawa na 
Sh. bilioni 1.3 kutoka Kam-
puni ya Macbrusa Pyt kupi-
tia akaunti iliyoko benki ya 
CRDB huku akijifanya kuwa 
fedha hizo ni kwa ajili ya kuo-
nyesha sampuli za madini.

Mwanga alidai kuwa ka-
tika shtaka la pili, mshtakiwa 
anadaiwa Februari 9, 2022, 
alighushi kibali cha kusa-
firisha madini kwa sampuli 
yenye kumbukumbu namba 
11000911 akionyesha kwam-
ba kimetolewa na Wizara ya 
Madini.

Katika shtaka la tatu, ina-
daiwa Januari 19, mwaka huu 
alighushi kibali cha kusa-
firisha madini kikionyesha 
kimetolewa na wizara hiyo.

Shtaka la nne, Mwanga al-
idai kuwa Januari 19, mwaka 
huu mshtakiwa alighushi 
kibali cha maombi cha kusa-

firisha madini kikionyesha 
kimetolewa na wizara.

Alidai katika shtaka la 
tano, inadaiwa Januari  19, 
2022  alighushi risiti yenye 
kumbukumbu namba 
920164000127430 kuonye-
sha kuwa ni halali na katika 
shtaka la sita inadaiwa siku 
hiyo alighushi nyaraka ny-
ingine.

Baada ya kusomewa 
mashitaka hoyo, Magoe 
alikana kutenda makosa 

hayo ambapo upande wa 
mashtaka ulidai upelelezi 
wa shauri hilo umekami-
lika na kuomba tarehe ny-
ingine ya kutajwa.

Hakimu  Isaya alisema 
ili mshtakiwa awe nje kwa 
dhamana, anatakiwa kuwa 
na wadhamini wawili 
waaminifu wenye barua za 
utambulisho kutoka seri-
kali za mitaa.

Mshtakiwa pia anatakiwa 
kuwasilisha fedha taslimu 

Sh. milioni 750 au hati ya 
mali yenye thamani hiyo.

Mdhamini mmoja kati ya 
hao alikuwa na hati ya mali 
isiyohamishika, mahakama 
iliahirisha kesi hiyo kwa 
muda kwa ajili ya kupeleka 
hati hiyo Wizara ya Ardhi ili 
ikaguliwe.

Ili kupisha ukaguzi huo, 
mshtakiwa alipelekwa ru-
mande kusubiri masharti 
yake ya dhamana yakami-
like.

Mshtakiwa 
pia anataki-
wa kuwasil-
isha fedha 
taslimu Sh. 
milioni 750 
au hati ya 
mali yenye 
thamani 
hiyo.

JUZI Rais Samia Suluhu Hassan, aliongea na machinga kwa simu na 
kuahidi kuwa mwaka wa fedha unaoanza Julai mwaka huu, ofisi yake 
itatoa Sh. milioni 10 kwa kila mkoa kuwezesha shughuli zao.

Rais alimpigia simu moja kwa moja na kuzungumza na wamachinga 
waliohudhuria mkutano wa mafunzo ya viongozi wa machinga (SHI-
UMA), huku akiahidi ushirikiano na mazingira mazuri ifikapo mwaka 
huu wa fedha.

Uamuzi wa Rais kutoa fedha hizo ni jambo zuri kwa kuwa watak-
wenda kuwa na ofisi zinazokidhi mahitaji ya msingi, tofauti na awali 
ingewachukua muda kuchangishana ili kupata kiasi hicho au ofisi hiyo.

Huenda kwa kuwa na ofisi kutawafanya watambulike kwa maana ya 
kuwa na rejista ya wamachinga hao kila mkoa, ambayo itasaidia seri-
kali kujua idadi yao na shughuli zao ili wanapotaka kupeleka huduma 
za kibenki, uwezeshaji na nyingine iwe rahisi zaidi.

Pia itasaidia kuona kama wanakua kibiashara au wanadidimia au 
inawezekana kuwasaidia wakue zaidi ili kutoka kuwa machinga hadi 
wafanyabiashara wa kati na juu, ili sasa watoe ajira kwa wengi na ku-
changia uchumi wa nchi.

Hadi sasa machinga hawalipi kodi ya mapato inayotozwa na Mamla-
ka ya Mapato Tanzania (TRA), bali ushuru uliowekwa na halmashauri 
ambao unatofautiana kutoka eneo moja hadi jingine.

Sisi tunaona ni muhimu kuwa na mipango ya kufuatilia kwa karibu 
fedha hizo, kwa kuwa uzoefu unaonyesha zimewahi kutolewa fedha 
kwa makundi fulani lakini ziliishia mikononi mwa wachache.

Mathalani, serikali ya awamu ya nne ya Jakaya Kikwete iligawa Sh. 
bilioni moja kila mkoa, lakini baadaye ilibainika ziliwafikia wachache 
na nyingi ziliibwa na wachache ambao walifikishwa Taasisi ya Kuzuia 
na Kupambana na Rushwa (TAKUKURU), huku wengine wakiachiwa 
kwa kukosekana ushahidi.

Fedha hizo zilenga kuwawezesha wananchi kiuchumi kwa kuwa-
kopesha, lakini lengo halikufikiwa bali wachache walizitafuna bila hu-
ruma kwa wengine.

Kama haitoshi, serikali ikaja na utaratibu wa kila hamashauri 
kutenga asilimia 10 katika mapato ya kila halmashauri ya mapato yake 
kwa ajili ya kukopesha wanawake, vijana na wenye ulemavu, lakini 
wabunge wameeleza namna zilivyopigwa.

Mathalani, Ripoti ya Mdhibiti na Mkaguzi Mkuu wa Hesabu za Seri-
kali (CAG) mwaka jana na huu, ilionyesha fedha hizo haziendi kwa 
wahusika au zilizokwenda hazikurudishwa na sasa kuna madeni 
makubwa.

Baadhi ya wabunge walisema kuna baadhi ya watumishi wa umma 
waliamua kukopeshana fedha hizo kwa kivuli cha wananchi, lakini 
hazikurudishwa jambo ambalo inaonyesha lengo halikufikiwa.

Ndiyo maana tunasema hizi fedha watapewa machinga sawa, lakini 
ni lazima kuhakikisha zimefika kwenye mikono husika au ikiwezekana 
wajengewe ofisi na kununuliwa vifaa kwa utaratibu halali na wa wazi 
usio na urasimu.

Kuzitoa bila mpango maalum zitaishia kuingia kwenye historia 
kama ilivyokuwa kwenye mabilioni ya JK na makundi maalum ya hal-
mashauri.

Tunatambua fedha hizi zitakaguliwa na CAG kwa kuwa zitatolewa 
kwenye bajeti ya serikali, hivyo ni lazima kuanza mapema kupunguza 
mwanya wa kupotea, ili mwakani tusipokee taarifa inayoeleza upigaji.

Pia ni muhimu serikali ikajenga mazingira wezeshi kwa watu kukua 
kibiashara kuliko kubaki kuwa machinga, lakini kuwatambua maana 
wapo ambao kwa kuwa wako mtaani wanaonekana wadogo lakini bid-
haa walizonazo hawana tofauti na aliye na duka maeneo ya Tandika 
au Tandale Dar es Salaam.

Lazima kuwe na tafsiri ya machinga kwa kadri ya mazingira yetu na 
kipimo chake, ili kuepusha nchi kukosa kodi kwa kuwa wengi wanaku-
wa machinga kwa kuwa hakuna kodi.

Ni muhimu serikali ikafungamanisha shughuli za kiuchumi ili mtu 
afanye kazi na kupata kipato aliko kuliko kila mmoja kuamini maisha 
mazuri au ukitaka ‘kutoboa’ lazima uje mjini, ambako wengi huishia 
kuwa machinga.

Na Sabato 
Kasika

Ustawi, polisi jamii wasaidieni 
wanafunzi wasisote vituoni

 Muungwana Lazima Nilonge

Mamilioni ya wamachinga
yanahitaji utaratibu mzuri

WAZAZI na walezi wame-
kuwa na mwitikio mkubwa 
wa kuwapeleka shuleni wa-
toto wao, ili wapate elimu bila 
kujali kuwa wanaposoma ni 
mbali au karibu.

Pamoja na kuitikia wito 
huo, watoto kusoma mbali 
na nyumbani ni sawa kuwapa 
adhabu hasa wanafunzi wen-
gi wa mijini.

Inapotajwa  adhabu ni ku-
tokana na wanafunzi wen-
gine kusota vituoni wakiwa 
na njaa na wakati mwingine 
wakishindwa hata kwenda 
vyooni kujisaidia kwasababu 
vyoo ni vya kulipia na we-
nyewe hawana pesa zaidi 
ya nauli na kiasi kidogo cha 
kununua karanga au andazi 
walichopewa na wazazi au 
walezi.

Wanafunzi wengi wanao-
soma sekondari za kutwa wa-
nateseka kuamka alfajiri na 
kurejea nyumbani usiku hata 
wakati mwingine zaidi ya saa 
3:00.

Ni kutokana na kukosa 
magari ya shule au usafiri wa 
shule na kutegemea daladala. 
Tatizo ni kubwa kwa watoto 
wa madarasa ya chini mfano 
darasa la kwanza.

Watoto hao wadogo wa-
nasota vituoni wakisubiri 
magari, lakini hawawezi ku-
gombea usafiri huo na ma-
tokeo yake wanabakia vituo 
muda mrefu bila kuwahi shu-
leni au kurudi nyumbani.

Hatukatai watoto kusoma 
shule za mbali lakini, ni vy-
ema sasa serikali ikawa na 

mpango wa kuwasaidia ikibi-
di polisi jamii au maofisa wa 
ustawi wa jamii kwenye kata 
wakashirikiana kuwasaidia 
kwa kusimamia watoto ili wa-
pandishwe kwenye mabasi 
wakati wa kwenda shule na 
kurudi nyumbani.

Wanafunzi wanafikia vit-
uoni saa 11 alfajili wakisubiri 
usafiri ambao wanalazimika 
kuugombea na watu wazima. 
Wazazi, walezi, serikali na wa-
dau wajiulize hali hii itaende-
lea mpaka lini?

Mtoto au watoto hao ni wa-
dogo muda huo walitakiwa 
kulala lakini elimu ni ufun-
guo wa maisha wanatakuwa 
kuwa darasani.

Kinachotakiwa kutatua 
suala hili ni wazazi na wale-
zi pamoja na jamii kuanza 
kushughulikia changamoto 
hiyo kwa kushirikiana na 
serikali za mitaa hasa ofisi za 
kata ili kupata maofisa ustawi 
watakaoshirikiana na polisi 
jamii kuwafikisha shule.

Inatisha kuona mtoto mdo-
go unakwama  kituoni na 
sasa yanaanza kuwa mazoea 
katika miji mingi ya Tanzania, 
ndiyo maana ni wakati wa ku-
chukua hatua.

Ni wazi akifika shule 
amechoka hawezi kusoma 
akirudi nyumba amechoka  
je si kumuadhibu mtoto 
huyo? 

Ni vyema wazazi na jamii 
kuangalia kuanzia sasa suala 
hilo hata kama shule haziko 
mbali bado watoto wanahi-
taji usalama kulindwa na kue-

pushwa na hatari na suala la 
usafiri salama halikwepeki.

Suala la kuwapa watoto 
usafiri kuenda pamoja na ku-
wapatia chakula cha mchana 
ili wanapotoka shuleni wawe 
na nguvu na kuwapunguzia 
uchovu na njaa.

Njaa inasababisha watoto 
kuchoka na kusinzia zaidi ka-
tika magari na muda mwing-
ine kondakta anapata tena 
kazi ya kuwauliza wanashuka 
wapi ili wawashushe ving-
inevyo watapitilizwa.

Kuna wazazi au walezi 
ambao wanaona kuliko ku-
waamsha watoto usiku na 
kukumbana na changamoto 
za usafiri wanaona ni vyema 
kuwapeleka watoto wao viji-
jini wakaishi na babu na bibi 
zao vijijini na kusoma shule 
za mbali.

Hii inasadikiwa itampungu-
zia mtoto usumbufu hasa wa 
usafiri ndani ya  daladala bila 
kujua kuwa watoto wanakosa 
uangalizi na wanaweza ku-
tumbukia kwenye maangam-
izo hata tabia za kihalifu.

Wazazi na walezi wanatak-
iwa kuliangalia sana suala la 
watoto na kuwasaidia kuten-
geneza na kutegemeza mai-
sha yao.

Wakati huu serikali na Wiz-
ara ya Elimu zinapofanya 
juhudi za kuboresha elimu 
ni vyema pia wadau waka-
shirikishwa kutoa moani 
yao ya namna ya kuboresha 
elimu kwenye eneo la usafiri  
hasa kwa wanafunzi wa  
mijini.

Mawakili wamkwamisha 
Maimu kujitetea kortini 
Na Grace Gurisha

ALIYEKUWA Mkurugenzi wa Mam-
laka ya Vitambulisho (NIDA), Dickson 
Maimu, ameshindwa kujitetea tena 
katika kesi ya uhujumu uchumi inay-
omkabili, kutokana na mawakili kutoka 
ofisi ya Mkurugenzi wa Mashtaka (DPP) 
wanayoendesha kesi hiyo kupewa kazi 
maalum.

Hayo yalidaiwa jana na Wakili wa Seri-
kali kutoka Taasisi ya Kuzuia na Kupam-
bana na Rushwa (TAKUKURU), Nickson 
Shayo, na Wakili wa Maimu, Wabeha 
Kung’e, mbele ya Hakimu  Mkazi Mwan-
damizi, Evodia Kyaruzi wa Mahakama 
ya Hakimu Mkazi Kisutu.

Shayo alidai kesi ililetwa kwa ajili ya 
kuendelea kusikilizwa kwa upande wa 
utetezi lakini mawakili kutoka ofisi ya 
DPP ambao wanashirikiana nao katika 
kesi hiyo wamepata dharura kufika ma-

hakamani, hivyo wanaomba ahirisho.
Baada ya Shayo kubainisha hayo, 

Kung’e alibariki ahirisho hilo kwa ku-
dai kuwa alipigiwa simu na Wakili wa 
Serikali Mwandamizi, Ladslaus Kom-
anya na kumweleza kwamba walitaka 
kuja kuendelea ila wamepewa kazi  
maalum. “Kwa mazingira haya hatuna 
pingamizi kwa ombi la upande wa 
mashitaka  la kutaka kesi iahirishwe,” 
alidai Kung’e.

Hakimu Kyaruzi alikubaliana na ombi 
hilo na kuahirisha kesi hiyo hadi Mei 
31,2022 kwa ajili ya kuanza kusikilizwa  
utetezi wa washtakiwa.

Maimu alidai atakuwa na mashahidi 
siyo chini ya 20 na vielezo 10 baada ya 
upande wa mashtaka kuleta masha-
hidi 26 na vielelezo 45 na hakimu kujiri-
dhisha kuwa washtakiwa wana kesi ya 
kujibu.

Mbali na Maimu, washtakiwa wengine 

ni  aliyekuwa Mkurugenzi wa Sheria wa 
mamlaka hiyo, Sabina Raymond, Mene-
ja wa Biashara, Xavery Kayombo, Aveln 
Momburi na George Ntalima.

Shahidi wa mwisho katika kesi hiyo, 
Ofisa wa TAKUKURU,  Emmanuel Ko-
roso, alidai kuwa Mkurugenzi wa She-
ria wa Mamlaka hiyo, Sabina Raymond 
alishuhudia  utiwaji saini mkataba ulioi-
ingizia serikali hasara ya Dola za Mare-
kani 551,500.

Akiongonzwa na Wakili Komanya, Ko-
roso alidai wakati akifanya mahojiano 
na Sabina, alimweleza kuwa yeye ndiye 
alikuwa msimamizi wa masuala yote 
yanayohusu sheria NIDA ikiwamo kusi-
mamia na kushuhudia utiaji saini wa mi-
kataba mbalimbali.

Washtakiwa hao wanakabiliwa 
na mashitaka mbalimbali ikiwamo  
kuisababishia serikali hasara ya Sh.  
bilioni 1.175. 

Marekani yasaidia mafunzo ya Kiingereza 
 Na Mwandishi Wetu

UBALOZI wa Marekani nchini, 
umeendelea kutekeleza progra-
mu za Access ambazo huimarisha 
stadi za Kiingereza kwa vijana ku-
toka jamii masikini.

Programu zinawajengea  uwe-
zo katika stadi za uongozi na raia 
wawajibikaji katika maeneo ya 
Kigoma, Dodoma na Pemba.

Kwa mujibu wa taarifa iliyo-
tolewa na ubalozi huo jana jijini 
Dar es Salaam, Ofisa wa Kanda 
wa Programu za Kiingereza (Re-
gional English Language Officer 
- RELO), Diane Millar, anayesi-
mamia programu ya Wizara ya 
Mambo ya Nje Marekani inay-

otoa mafunzo ya Kiingereza na 
kuwaendeleza walimu kitaaluma 
katika nchi 15 za Afrika Mashariki, 
alitembelea Tanzania kuanzia 
Mei 15, mwaka huu. 

Aidha, katika ziara hiyo, ali-
kutana na viongozi wa serikali, 
viongozi wa taasisi za kielimu 
na vyama vya walimu, pamoja 
na kuzindua programu mpya za 
mafunzo ya Kiingereza.

Pia, aliendesha warsha za 
mafunzo kwa walimu na kuanga-
lia matokeo ya programu za 
Marekani nchini Tanzania.

Akiwa kwenye maeneo hayo, 
Millar alizindua programu mpya 
za mafunzo ya Kiingereza (Eng-
lish Access Microscholarship Pro-

gram - Access) ambazo zitatekele-
zwa hadi mwaka 2024.  

Taarifa hiyo ilibainisha kuwa, 
programu za Access huimarisha 
stadi za kiingereza kwa vijana ku-
toka jamii masikini, huku ikiwa-
jengea uwezo katika stadi za uon-
gozi na kuwa raia wanaowajibika. 

Ilisema kwa kawaida wahitimu 
wa programu hiyo huwa viongozi 
katika shule zao, hufanya vizuri 
zaidi katika mitihani yao na hu-
pata fursa nyingi na nzuri zaidi za 
kujiendeleza kielimu. 

“Wahitimu hawa siyo tu hupata 
kazi nzuri zaidi bali pia hutengen-
eza nafasi za kazi katika jamii zao. 
Washiriki wa programu hizi huwa 
na uwezo zaidi wa kushindania 

fursa za kushiriki katika progra-
mu za mabadilishano na masomo 
nchini Marekani,”ilifafanua taari-
fa hiyo. Nchini Tanzania, progra-
mu hizo zimeshafanyika mikoa 
ya Dar es Salaam, Kilimanjaro, 
Unguja, Pemba, Mwanza, Tanga, 
Mbeya na Lindi huku wanufaika 
wakiwa ni 500. 

Millar alikutana pia na viongozi 
na wanachama wa Chama cha 
Walimu wa Kiingereza Tanzania 
(TELTA) na Chama za Walimu wa 
Kiingereza Zanzibar (ZAPELATO) 
na kufanya nao kazi ya kuandaa 
na kuendesha warsha kwa wal-
imu katika mikoa hiyo.

Akiwa Dar es Salaam, alikutana 
na wahitimu wa programu maal-

umu iitwayo Kinful program, in-
ayoendeshwa na ubalozi na kufa-
dhiliwa na ofisi ya RELO.

Kwa mujibu wa taarifa hiyo, 
ililenga kuwajenga wanafunzi wa 
sekondari mkoani humo, Moro-
goro na Mtwara katika stadi za 
kijamii na kujitambua, matumizi 
ya teknolojia za kidijitali, fikra 
na tafakuri tunduizi, uongozi na 
stadi za kiingereza. Ilisema kuwa 
wahitimu walieleza jinsi progra-
mu hiyo ilivyowasaidia kuwa wa-
nafunzi wazuri na wanaowajibika 
na kujituma zaidi, kwa kuwafan-
ya kuwa viongozi wanaojiamini 
na wenye kujali hisia za wengine, 
pamoja na kusikiliza na kuzun-
gumza kiingereza.

Serikali yatangaza 
vita wavuvi haramu
Na Mbaraka Kambona, MWANZA

WAZIRI wa Mifugo na Uvuvi, Mashimba 
Ndaki, amesema serikali itawekeza nguvu 
kubwa kukomesha uvuvi haramu katika 
Ziwa Victoria baada ya hatua kadhaa zilizo-
chukuliwa awali ikiwamo kuwashirikisha 
wavuvi wa Kanda ya Ziwa kutokuzaa ma-
tunda.
Ndaki alitoa kauli hiyo alipokuwa akiongea 

na wadau wa sekta ya uvuvi katika kikao 
cha kujadili changamoto wanazokabiliana 
nazo wanaofanya shughuli zao katika Ziwa 
Victoria kilichofanyika mkoani Mwanza Mei 
16, 2022.
Alisema mwaka jana serikali kwa kushiriki-

ana na wadau wa sekta ya uvuvi waliandaa 
mpango shirikishi ambao ulianisha kila 
mdau na jukumu lake katika ulinzi wa rasili-
mali za uvuvi katika Ziwa Victoria, lakini 
matokeo yake wadau hao hawakujali na 
sasa uvuvi haramu umeongezeka maradufu.
“Uvuvi haramu sasa hivi ni mkubwa kwe-

nye ukanda wetu wa Ziwa Victoria na sisi 
wizara tumepewa jukumu la kusimamia 
rasilimali hizi, Rais atatushangaa sana kuona 
wizara iliyopewa dhamana ya kuhakiki-
sha rasilimali hizi zinalindwa, hazilindwi, 
sasa wakati tunatafuta mbinu endelevu ya 
kulinda rasilimali hizi, kuanzia sasa kwenda 
mbele tutatumia nguvu kuzuia uvuvi hara-
mu,” alisema.
Kadhalika alisema kuwa serikali haitavu-

milia watu wachache wenye kutaka kujinu-
faisha wao binafsi huku akiongeza kuwa 
watawashughulikia wote wanaojihusisha na 
uvuvi haramu kuanzia wavuvi, wasamba-
zaji wa nyavu zisizo halali, na watakamata 
vyombo vyote vitakavyotumika kubebea 
au kuhifadhi mazao yaliyovuliwa kwa njia 
ya haramu katika mikoa yote inayozunguka 
ukanda wa ziwa.
Aidha, Waziri Ndaki aliwaeleza wadau wa 

uvuvi kuwa serikali imepokea changamoto 
zao na watazifanyika kazi, lakini nguvu 
kubwa kwa sasa itawekwa katika kupam-
bana na uvuvi haramu kwa sababu kama 
rasilimali za uvuvi zikitoweka hizo changa-
moto nyingine kama za tozo na utafutaji wa 
masoko hazitakuwa na maana yoyote.
Naye Katibu Mkuu, Wizara ya Mifugo na 

Uvuvi, anayeshughulikia sekta ya uvuvi, Dk. 
Rashid Tamatamah, alisema kuwa serikali 
imesikiliza kilio cha wavuvi kuhusu tozo na 
imezishughulikia kwa kiasi kikubwa na hivi 
karibuni michakato ikikamilika serikali itatoa 
maelekezo ambayo anaamini yatakuwa na 
nafuu kubwa kwa wavuvi.

Katibu Mkuu Kiongozi Balozi Hussein Katanga (kulia), akizungumza na Ofisa Mtendaji Mkuu wa Mamlaka ya Maji 
Safi na Usafi wa Mazingira Dar es Salaam (DAWASA), Mhandisi Cyprian Luhemeja (wa pili kulia), wakati alipotem-
belea eneo la Bandari kavu Kwala Mkoa wa Pwani. PICHA: MPIGA PICHA WETU.

Rais Mwinyi atoa pole 
shule iliyoungua moto

Na Joctan Ngelly, GEITA

SHAHIDI wa tatu wa Jamhuri, 
Robert Kasuhuke ameugua  aki-
wa kizimbani na kushindwa ku-
toa ushahidi wake  katika Maha-
hama Kuu ya Tanzania Kanda ya 
Mwanza iliyoketi Geita kwenye 
kesi ya mauaji ya kukusudia in-
ayowakabili washtakiwa watatu.

Washtakiwa hao ni Juma Gu-
laka, Juma Kasanana na Bahati 
John wote wameshtakiwa kwa 
tuhuma  za kumuua January 
Kasuhuke kwa kukusudia kwa 
kumcharanga mapanga shin-
goni, kichwani na mguu wake wa 
kushoto na kufariki dunia papo 
hapo.

Aliugua ghafla juzi jioni  baada 
ya kuitwa na karani wa Ma-
hakama hiyo, Ignas Kalihamwe 
na baada ya kuapishwa, shahidi 
huyo alinyoosha mkono na kuse-
ma mapigo ya moyo yanaenda 
hivyo asingeweza  kuendelea ku-
toa ushahidi.

Jaji wa Mahakama hiyo, Liliani 
Itemba aliamuru shahidi huyo 
apewe kiti akae, lakini shahidi 
huyo alikataa ndipo Jaji Itemba 

akamwambia Wakili wa Serikali 
James Pallangyo amtoe shahidi 
huyo nje ili akapate hewa.

Upande wa Jamhuri ulikuwa 
ukiongozwa na mawakili wawili 
wa serikali ambao ni James Pal-
langyo na Monika Matwe na 
upande wa utetezi wa washtak-
iwa ulikuwa ukiongozwa na 
mawakili watatu wa kujitegemea 
ambao ni Laurent Bugoti, Erick 
Rutehanga na Nestory Kuyula 
kila mmoja anamtetea mshtaki-
wa mmoja mmoja.

Baada ya dakika 20 kupita 
Wakili wa Serikali Pallangyo 
aliomba Jaji Itemba ili aweze 
kumleta shahidi mwingine kwa 
sababu shahidi Robert Kasuhuke 
aweze tena kuendelea na usha-
hidi wake kwa sababu hali yake 
haikuwa imetengemaa.

Jaji Itemba alikubaliana na 
ombi hilo na  Pallangyo akamleta 
shahidi mwingine kwa ajili ya ku-
toa ushahidi.

Shahidi wanne upande wa 
Jamhuri, Simoni Kashusha (59) 
mkazi wa Mtaa wa 14 Kambarage 
akiongozwa na Wakili wa serikali 
Pallangyo, alidai kuwa mwaka 

2010 alikuwa mjumbe wa ny-
umba 10 na Machi 31, mwaka 
2010, majira ya saa tatu asubuhi 
akiwa anafanya usafi wa maz-
ingira nyumbani kwake wali-
fika askari polisi wawili wakiwa 
wamevaa kiraia na kumwambia 
kuwa aongozane nao kwa jirani 
yake Rubeni Simoni kwa ajili ya 
upekuzi.

Alidai baada ya kufika nyum-
bani kwa Simoni waliingia nda-
ni na Simoni aliwapeleka hadi 
chumbani kwake na kuinua go-
doro na kutoa kelia ya baiskeli, 
na alipoulizwa Rubeni Simoni 
kelia hii ya baiskeli ni ya nani ali-
jibu ni yake anataka aipake rangi.

Alidai baada ya majibu hayo 
ndipo ndugu wa marehemu 
Barabara Kasuhuke aliitambua 
kelia hiyo kuwa ni ya baiskeli ya 
marehemu January Kasuhuke 
baada ya ndugu wa marehemu 
huyo kutambua kelia hiyo wote 
kwa pamoja waliandika majina 
yao kisha wakasaini na baada 
ya kusaini polisi walimchukua 
Samoni na kuondoka naye katika 
kituo cha polisi Geita.

Baada ya shahidi wa upande 

wa Jamhuri kumaliza kutoa ush-
ahidi wake, mawakili watatu wa 
kujitegemea walimuuliza Jam-
huri maswali kama ifuatavyo;

Wakili: Shahidi wakati mnain-
gia kwenye nyumba ya Rubeni 
Simoni ulikuwa unajua ni kitu 
gani kinafanyika?

Shahidi: Hapana.
Wakili: Shahidi uliona Rubani 

akiwakagua askari polisi?
Shahidi: Hapana.
Wakili: Shahidi ni mara ngapi 

unashiriki katika upekuzi wa 
aina hiyo?

Shahidi: Ni mara nyingi tu.
Wakili: Je, unawajuwa watu 

waliohusika kwenye tukio la 
mauaji?

Shahidi: Hapana.
Baada ya mawakili watatu wa 

kujitegemea kumaliza kumuuli-
za shahidi wa upande wa Jam-
huri maswali, Wakili wa serikali 
alimuuliza shahidi wake maswali 
ya kama ifuatavyo;

Wakili: Shahidi askari polisi 
walikuwa wamevaa makoti?

Shahidi: Hapana walikuwa 
wamevaa kiraia nguo za kawai-
da.

Wakili: Shahidi kelia hiyo ya 
baiskeli inaweza kuwekwa kwe-
nye mfuko?

Shahidi: Hapana kelia hiyo 
haiwezi kuwekwa kwenye mfuko 
kwa sababu ni kubwa.

Baada ya upande wa Jamhuri 
kumaliza kuuliza maswali shahi-
di wake aliomba mahakama ip-
ange tarehe nyingine kwa ajili ya 
kuendelea na kusikiliza masha-
hidi wengine waliyobakia.

Jaji Itemba alikubaliana na 
ombi hilo na kuahirisha kesi 
hadi leo kwa ajili ya kuendelea 
kusikiliza mashahidi wengine 
waliyobakia. 

Akisoma hati ya mashtaka jana 
msaidizi wa kumbukumbu wa 
Mahakama Kuu   Tanzania Kan-
da ya Mwanza, Ignas Kalihamwe, 
alidai hapo mahakamani kuwa 
Februari 3, mwaka 2010, katika 
eneo la msitu wa Samina Mkoa 
wa Geita washtakiwa wote kwa 
pamoja walimuua kwa kuku-
sudia January Kasuhuke kwa 
kumcharanga mapanga shin-
goni, kichwani na mguu wake wa 
kushoto na kufariki dunia papo 
hapo.

Shahidi alivyougua ghafla kizimbani kesi ya mauaji

Ofisa Msimamizi Mkuu wa Kodi wa Mamlaka ya Mapato Tanzania (TRA), Lyidia Shio (kulia), akitoa elimu kuhusu mas-
uala mbalimbali ya kodi kwa mafundi seremala Kongowe wilayani Mkuranga mkoani Pwani jana, wakati wa kampeni 
ya utoaji elimu kwa mlipakodi ya mlango kwa mlango inayoendelea wilayani humo. PICHA: MPIGAPICHA WETU

Na Mwandishi Maalum, ZANZIBAR

RAIS wa Zanzibar na Mwenyekiti wa 
Baraza la Mapinduzi, Dk. Hussein Ali 
Mwinyi, ametuma salamu za pole kwa 
wanafunzi pamoja na walimu wa Shule 
ya Sekondari ya Kengeja Ufundi kisi-
wani Pemba kutokana na kuungua 
moto kwa bweni la wanawake katika 
shule hiyo.

Katika salamu hizo za pole, Rais Dk. 
Mwinyi alieleza jinsi alivyopokea kwa 
mshtuko na huzuni taarifa za tukio hilo 
lililotokea jana, likisababisha uharibifu 
wa jengo hilo, vitanda, vifaa vya ku-
somea vya wanafunzi pamoja na vifaa 
vingine vya matumzi ya wanafunzi. 

Katika salamu hizo za pole, Rais 
Mwinyi alisema Serikali ya Mapinduzi 
ya Zanzibar itachukua juhudi za maku-
sudi katika kuhakikisha inaweka maz-
ingira mazuri mbadala wakati huu kwa 
wanafunzi hao pamoja na kuhakikisha 
hali ya daghalia (bweni) hiyo inarejea 
kama ilivyokuwa mwanzo ili waendelee 
na masomo yao.

Rais Mwinyi pia alitumia fursa hiyo 
kuzitaka taasisi husika kufanya uchun-
guzi wa kina juu ya ajali hiyo ya moto 
ili majanga kama hayo yasitokee kwa 
mara nyingine tena, hasa ikizingatiwa 
kwamba tayari matukio kama hayo 
yamesharipotiwa hivi karibuni katika 
Shule ya Utaani na Madungu kisiwani 

humo.
Kwa mujibu wa Mkuu wa Mkoa wa 

Kusini Pemba, Mattar Zahor Massoud, 
viashiria vya mwanzo vya tukio hilo la 
moto vinaonyesha kwamba linatokana 
na hitilafu ya umeme lakini hakuna 
mwanafunzi aliyepata majeraha ya 
moto huo na wanafunzi wote wako 
salama.

Alisema athari zaidi imetokea kwa 
kuungua jengo pamoja na vifaa vyote 
vya wanafunzi vilivyokuwamo ndani 
huku akisema kwamba serikali ya mkoa 
inaendelea na uchunguzi juu ya tukio 
hilo sambamba na kuwasilisha misaada 
mbalimbali kwa ajili ya wanafunzi hao 
ili waendelee na masomo yao ipasavyo.

Mkenda 
aipongeza NMB 
udhamini Wiki 
ya Ubunifu
Na Mwandishi Wetu

WAZIRI wa Elimu, Sayansi na 
Teknolojia, Prof. Adolf Mkenda, 
ameishukuru Benki ya NMB kwa 
kushiriki na kudhamini maonye-
sho ya Kitaifa ya Wiki ya Ubunifu 
iliyoanza jana katika Uwanja wa 
Jamhuri jijini Dodoma.

Waziri Mkenda aliyasema hayo 
alipokuwa anaongozana na Makamu 
wa Kwanza wa Rais wa Serikali ya 
Mapinduzi ya Zanzibar, Othman 
Masoud Othman ambaye ndiye ali-
yekuwa mgeni rasmi katika ufunguzi 
wa maonyesho hayo walipotembe-
lea banda la Benki ya NMB.

“Tuna kila sababu ya kuishukuru 
Benki ya NMB kwani wamekuwa ka-
ribu na Wizara ya Elimu na kutupa 
sapoti, wameisaidia sana wizara 
hasa katika kuhakikisha vijana 
wanakuwa wabunifu hata katika 
masomo yao,” alisema Prof. Mkenda.

Mkenda aliongeza kuwa NMB 
imekuwa karibu na wizara hata 
katika utoaji wa mikopo ya elimu ya 
juu kwa wanafunzi kuanzia ngazi ya 
diploma hivyo kusaidia wanafunzi 
wengi kujiunga na vyuo kuanzia 
mwaka ujao wa masomo.

Meneja wa Benki ya NMB Kanda 
ya Kati, Nsolo Mlozi, alimweleza 
Makamu wa Pili wa Rais kuwa Benki 
ya NMB ina thamini sana ubunifu 
na kwa kupitia bunifu mbalimbali, 
Benki ya NMB imekuwa ikiibuka 
na masuluhisho bora zaidi ambayo 
yamekuwa na manufaa kwa benki 
na sekta ya fedha kwa ujumla.

“Benki ya NMB inathamani sana 
ubunifu kwani kupitia ubunifu ndipo 
tumewaletea wateja wetu na Watan-
zania kwa ujumla masuluhisho bora 
ambayo ndiyo yamekuwa yakifanya 
benki yetu kuendelea kuwa na 
mafanikio makubwa zaidi,” alisema 
Mlozi.

Mbunge ataka MSD 
ifumuliwe ipasavyo 
Na Augusta Njoji, DODOMA

M
BUNGE wa Nany-
amba (CCM), Ab-
dallah Chikota, 
ametaka Bohari 

Kuu ya Dawa (MSD) ifumuli-
we ipasavyo hadi madereva 
badala ya kuitazama meneji-
menti peke yake.

Akichangia juzi makadirio 
ya mapato na matumizi ya 
Wizara ya Afya kwa mwaka 
2022/23, Chikota alisema wa-
fanyakazi wa kati wana uwezo 
wa kumkwamisha mkurugen-
zi wa taasisi.

“MSD wanasambaza dawa 
ukiona kama kuna madere-
va wanaotaka kukwamisha 
utendaji kazi anauwezo wa 
kumwambia ofisa utumishi 
huyu ni CEO wa nane kwe-
nye hii taasisi hanibabaishi na 
akashindwa kupeleka dawa 

kwa wakati, kufumuliwa kwa 
MSD kusiwe ni kwa bodi na 
menejimenti pekee, twende 
hadi madereva na watumishi 
wa kati,”alisema.

Alieleza kuwa lengo ni MSD 
itekeleze majukumu yake ip-
asavyo. Aidha, alimpongeza 
Waziri wa Afya, Ummy Mwal-
imu kwa kutoa takwimu za 
kweli kuhusu hali ya upati-
kanaji wa dawa ambayo kwa 
sasa ni asilimia 51.

“Nakupongeza waziri 
maana huko nyuma tulikuwa 
tukiletewa takwimu lakini 
kihalisia hazikuwa za kweli 
umeona badala ya kuwadan-
ganya Watanzania umeamua 
kusema ukweli,”alisema.

Alimpongeza Rais Samia 
Suluhu Hassan kwa maagizo 
aliyoyatoa kuhusu MSD   na 
kwamba kuna kazi ya ku-
fanyika kwa kuwa mafanikio 

ya taasisi hayategemei mene-
jimenti.

Kuhusu upotevu wa dawa, 
Chikota alitaka udhibitiwe 
hasa kwa wanaojificha kwe-
nye mgongo wa dawa.

“Bajeti ya MSD inapaswa 
kuongezwa na tulifanya 
marekebisho ya sheria kwam-
ba wanaweza kujenga viwan-
da vya dawa, wa mradi pale 
Keko ambao unahitaji mtaji ili 
wazalishe dawa zenye ubora 
na kuuza nchi jirani,”alisema.

Kadhalika, alisema zina-
hitajika jitihada za makusudi 
katika kuajiri watumishi wa 
afya kwa kutoa kibali maalum 
ili kuondokana na upungufu 
uliopo wa asilimia 55.

“Changamoto hii ni kubwa 
sana hasa tunapokwenda 
maeneo ya vijijini kwa mfano 
katika jimbo langu la Nanyam-
ba kuna upungufu wa asilimia 

79 kuna mahitaji 425, waliopo 
106 tu naomba tutoe kibali 
maalum, kituo kama Majengo 
hakuna madaktari kuna wau-
guzi tu ndio wanaotoa hudu-
ma hii ina madhara makubwa 
sana,”alisema.

Alisema pamoja na serikali 
kujenga vituo vya afya lakini 
bado kunahitajika kibali 
maalum cha kuajiri watumi-
shi ili kutoa huduma kwenye 
vituo hivyo.

“Naomba Mheshimiwa 
Ummy na timu yako mu-
ongeze idadi ya watumishi 
kwenye Hospitali ya Kanda ya 
Kusini ili wananchi wapate hu-
duma za kibingwa. Nipongeze 
serikali kwa kutenga shilingi 
bilioni saba kwa ajili ya ku-
nunua vifaa muhimu kama 
MRI, vifaa hivyo msambazaji 
alete kwa wakati ili kuleta hu-
duma iliyokusudiwa,”alisema.

Waziri wa 
Habari, Ma-
wasiliano na 
Teknolojia 
ya Habari, 
Nape Nnauye 
(watatu kulia), 
akitapa mael-
ezo kutoka 
kwa Meneja 
Mradi wa Zan-
tel, Mohamed 
Ahmed Jai, 
apotembelea 
kukagua shu-
ghuli ya ujenzi 
wa minara ya 
mawasiliano 
ya Tigo-Zantel, 
Zanzibar juzi. 
PICHA: MPIGAPI-
CHA WETU

Ushirika 
waongeza
uzalishaji 
korosho
Na Stevie Chindiye, TUNDURU

CHAMA Kikuu cha Ushirika wa 
Wakulima wa Wilaya ya Tun-
duru (TAMCU LTD) kimejipanga 
kuongeza uzalishaji wa zao la 
korosho kutoka kilo 25,284,493 
za msimu wa mwaka 2021/2022 
hadi kilo 32,000,000 katika msimu 
2022/2023.

Hayo yaliainishwa  na Meneja 
Mkuu wa  TAMCU, Imani Kalembo, 
wakati akitoa taarifa za maandalizi 
ya msimu mpya wa korosho  kwa 
wajumbe wa mkutano mkuu  wa 
kawaida wa 19 wa chama hicho.

Alisema kuwa katika kipindi cha 
msimu wa mwaka 2021/2022 
TAMCU iliweka malengo ya kuku-
sanya na kuuza  korosho kilo mil-
ioni 25, lakini ilikusanya na kuuza 
kilo 25,284,493 zenye thamani ya 
Sh. 50,471,797,263.00 na hivyo ku-
vuka malengo kwa asilimia 101.14.

Akizungumzia uzalishaji wa zao 
la mbaazi katika msimu 2021/2022  
ambapo zao hilo liliuzwa  kwa 
kutumia mfumo wa stakabadhi ya 
mazao ghalani ambapo minada sita 
ilifanyika wakulima wa wilaya hiyo 
waliuza kilo 4,111,845 zenye tham-
ani ya Sh. 5,235,425,002.00 .

Manjaule aliendelea kuelezea 
kuwa kufutia hali hiyo uzalishaji 
wa mbaazi  uliongezeka kutoka kilo 
2,206,296  za msimu 2020/2021 
hadi  kilo 4,111,845 zilizo zal-
ishwa katika msimu wa mwaka 
2021/2022.

Alisema hata hivyo kupitia vikao 
vya chama kikuu kupitia maoteo ya 
uzalishaji  katika msimu wa mwaka 
2022/2023 wamepanga kuongeza 
uzalishaji hadi  kilo 5,451,000.

Na Joseph Mwendapole

BARAZA la Taifa la Usimamizi 
na Utunzaji Mazingira (NEMC), 
limesema ujenzi wa bomba la 
mafuta kutoka Hoima nchini 
Uganda hadi Chongoliani Tanga 
hautasababisha athari za mazin-
gira kama inavyovumishwa na 
wanaharakati mbalimbali.

Hayo yalisemwa jana jijini 
Dar es Salaam, na Mkurugenzi 
Mkuu wa baraza hilo, Dk. Sam-
uel Gwamaka, wakati alipokuwa 
akizungumza na waandishi wa 
habari kufafanua uvumi huo.

Alisema kuna upotoshaji 
mkubwa unaofanywa na baa-
dhi ya vyombo vya habari 
vya mataifa ya nje kwamba 
utekelezaji wa mradi huo utaku-
wa na athari kubwa za mazingira 
jambo ambalo sikweli.

“Mmesikia kwenye vyombo 
vya habari na wanaharakati wa-
napinga ujenzi wa hili bomba 
na taarifa zimesambaa sehemu 
mbalimbali na nchi jirani tumeo-

na watu wakipinga wakidai 
kutakuwa na athari za mazingira.

“Sasa kwa sababu suala la 
athari za mazingira linasimam-
iwa na NEMC tumeona tuweke 
ukweli hapa wananchi waelewe 
tusipotoshwe na watu wengine 
ambao wala hawahusiki kwenye 
huu mradi wa mafuta,” alisema 
Dk. Gwamaka.

Mkurugenzi alisema bomba 
hilo linatarajiwa kujengwa na 
maandalizi yote yameshaanza 
na unatekelezwa kwa ubia baina 
ya Shirika la Maendeleo ya Petro-
li Tanzania (TPDC), Kampuni ya 
Taifa ya Mafuta ya Uganda na 
Kampuni ya TOTAL Energies.

Dk. Gwamaka alisema bomba 
hilo litakuwa na urefu wa kilo-
mita  1,148 litapita katika mikoa 
nane na wilaya 24   na kwenye 
eneo la Chongoleani Tanga am-
bapo ndipo mwisho wa bomba 
hili itajengwa bohari kubwa na 
miundombinu ya kuhifadhia 
mafuta.

“Niwahakikishie Watanzania 

kwamba NEMC imehakikisha 
mradi huu unazingatia   masu-
ala yote ya hifadhi ya mazingira 
kabla na wakati wa utekelezaji 
wake, ulisajiliwa kwenye baraza 
mwaka 2017 na Kampuni ya 
TOTAL ambao ndio wawekezaji  
karibu miaka mitano iliyopita,” 
alisema.

“Walipewa usajili namba 6725 
kwa ajili ya mchakato wa kufanya 
tathmini ya athari za mazingira 
(EIA) na kampuni elekezi zilizo-
fanya tathmini hiyo ni pamoja 
na Kampuni ya Uingereza na 
Kampuni ya Tanzania wakiwa 
wataalamu washauri,” alisema.

Alisema NEMC ilijihakikishia 
kwamba wanazingatia athari za 
mazingira na kushirikisha wadau 
muhimu kwenye mikoa nane na 
wilaya 24 na vijiji vyote ambako 
bomba linapopita na taasisi za 
serikali na za binafsi maoni yao 
yalichukuliwa kuhusu mradi 
huo.

Alisema mwaka 2019 timu 
ya wataalamu kutoka NEMC na 

wataalamu wa sekta mbalimbali 
walifanya ziara sehemu bomba 
hilo litakapopita na tathmini ya 
EIA ilifanyika kwa awamu mbili 
ambapo wadau wengi walihusi-
ka kutoa maoni yao.

Dk. Gwamaka alisema NEMC 
ilijihakikishia na kuhakiki andiko 
la tathmini linazingatia na ku-
weka mipango yote ya kuhifadhi 
mazingira na masuala ya kijamii 
na kushirikisha wadau muhimu 
wa mikoa yote nane na wilaya 
zote 24 ambapo bomba hilo 
litapitia.

Alisema mapitio ya tathmini 
ya athari za mazingira ilifanyika 
kwa awamu mbili ambapo tath-
mini ya kwanza ilihusisha kikao 
cha kupata maoni ya wadau 
wote kuanzia ngazi ya kitaifa 
wizara zote na mikoa yote.

 
Alisema awamu ya pili ili-

kuwa ni kikao cha kamati ya 
wataalamu (technical advisory 
committee kilichofanyika Aprili 
2009   kwa kushirikisha wataal-

amu wa NEMC, vyuo vikuu na 
taasisi za serikali na wawakilishi 
wa mradi na baada ya kikao cha 
tathmini mradi uliidhinishwa na 
waziri wa mazingira na kupatiwa 
cheti mwaka 2019.

“Mradi huu umefuata sheria 
zote za nchi hii na kanuni zote 
inazosimamia miradi na mazin-
gira na uwekezaji ndiyo maana 
ukapitishwa na tukawapa cheti 
na tunafuatilia kuona kama tu-
liyokubaliana yanatekelezwa,” 
alisema.

Alisema hatua za awali za ujen-
zi wa miundombinu muhimu 
zimeanza baada ya watu wal-
iokuwa kwenye maeneo bomba 
litakapopita kulipwa fidia.

“Baraza linafuatilia kwa ka-
ribu kila kinachoendelea ili 
kuona kama kinachofanyika 
kinaendana na andiko la tath-
mini ya athari kwa mazingira na  
tunafanya vikao vya majadil-
iano kutatua changamoto  
zinazojitokeza,” alisema Dk. 
Gwamaka. 

NEMC yafunguka athari za mazingira bomba la mafuta

habari bungeni

Wabunge waihoji serikali 
uvujaji wa mitihani nchini

WIZARA ya Mali-
asili na Utalii, ime-
fanya utafiti kuhusu 
tabia na sifa za mbao 
za matumizi kutoka 
kwenye miti isiyofa-
hamika sana kuto-
kana na kuwapo na 
tatizo la upatikanaji 
wa miti migumu 
hasa jamii ya mn-
inga na mkongo.

Naibu Waziri wa 
Maliasili na Utalii, 
Mary Masanja 
alieleza hayo jana 
bungeni alipoku-
wa akijibu swali 
la Mbunge wa Viti 
Maalum, Naghenjwa 
Kaboyoka.

Katika swali lake, 
mbunge huyo alise-
ma zabuni za serika-
li zinataka viwanda 
vya samani kuten-
geneza kwa kutumia 
mbao za mninga na 
mkongo. “Je, seri-
kali haioni imefika 
wakati wa kutumia 
mbao za mitiki am-
bayo ina ubora sawa 
na mninga na mkon-
go?” Alihoji.

Akijibu swali hilo, 
Naibu Waziri Masan-
ja, alisema utafiti 
huo uliolenga ku-

tambua tabia na sifa 
za kimwonekano, 
kiufundi na kianato-
miki za mbao za miti 
isiyojulikana sana, 
ulionyesha kuwa 
mti wa mitiki, una 
sifa ama sawa au zi-
nazokaribiana sana 
na miti ya mkongo 
na mninga.

“Mheshimiwa Spi-
ka, kwa kuzingatia 
matokeo ya utafiti 
huo, serikali in-
aangalia uwezekano 
wa kuongeza miti 
mipya iliyofanyiwa 
utafiti katika orodha 
ya miti iliyoainishwa 
katika sheria ya 
manunuzi inayosi-
mamiwa na PPRA 
ili itumike katika 
kutengeneza samani 
za serikali,”alisema.

Awali, alibaini-
sha kuwa shughuli 
za ujenzi na uten-
genezaji wa samani 
ambazo kiuhalisia 
zimekuwa ziki-
kua sambamba na 
ongezeko la watu, 
zinategemea sana 
rasilimali ya misitu 
kama chanzo cha  
malighafi.

Serikali yafanya 
utafiti sifa mbao  
za matumizi

W
ABUNGE wamei-
bana serikali 
kueleza namna 
ilivyojipanga ku-

komesha kuvuja kwa mitihani 
nchini.

Hata hivyo, serikali ime-
watoa hofu wabunge kwa ku-
weka wazi hatua mbalimbali za 
kudhibiti vitendo hivyo huku 
ikidai kuwa kwa sasa usahi-
hishaji wa mitihani utafanyika 
kwa mtandao (emarking).

Mbunge wa Viti Maalum 
(CCM), Husna Sekiboko, aki-
uliza swali bungeni jana, alise-
ma bado uvujaji wa mitihani 
unaendelea na kutaka kujua ni 
kwa namna gani serikali itako-
mesha tabia hiyo. 

“Tumeshuhudia wazazi 
na watoto wasio na hatia 
kubebeshwa mzigo wa kufuti-
wa matokeo na wakati mwing-
ine kufungiwa, je ni kwa namna 
gani serikali itaondoa mzigo  
huu?”  Alihoji.

Mbunge wa Newala Vijijini 
(CCM), Maimuna Mtanda, ali-

hoji mkakati wa serikali wa 
kuongeza posho kwa wasi-
mamizi ili kuondokana na 
udanganyifu na uvujaji wa miti-
hani.

Mbunge wa Viti maalum 
(CCM), Maryam Mwinyi, alitaka 
serikali kutokusubiri udang-
anyifu wa mitihani ndio itoe 
adhabu.

Mbunge wa Viti maalum 
(CCM), Yustina Rahhi, alisema 
kitendo cha kutumia polisi 
kusimamia mitihani kinasa-
babisha wanafunzi kupata ta-
haruki na kushindwa kufanya 
vizuri. 

Akijibu maswali hayo, Naibu 
Waziri wa Elimu, Sayansi na 
Teknolojia, Omar Kipanga, 
alisema serikali imekuwa iki-
chukua hatua mbalimbali kwa 
lengo la kukomesha tabia ya 
udanganyifu katika mitihani 
ya Taifa ikiwamo mitihani ya 
kumaliza elimu ya msingi, se-
kondari na vyuo.

“ Hatua hizo ni pamoja na 
kutoa elimu kwa walimu, 

wasimamizi wa mitihani na 
wadau wote wa elimu kuhusu 
athari za udanganyifu katika 
mitihani ili kuhakikisha kuwa 
wanatekeleza jukumu la usi-
mamizi wa mitihani hiyo kwa 
uadilifu na kwa kuzingatia 
kanuni, taratibu na mion-
gozo iliyowekwa kwa ajili ya  
uendeshaji wa 
mitihani,”alisema.

Alitaja hatua nyingine ni za 
kinidhamu kwa mujibu wa she-
ria za nchi na zinachukuliwa 
kwa walimu, wasimamizi na 
wadau wote wanaohusika ka-
tika kusimamia mitihani pale 
ambapo ilibainika pasi shaka 
kuwa wameshiriki katika kosa 
hilo.

Alibainisha kuwa serikali 
itaendelea kuwachukulia hatua 
kali kwa mujibu wa sheria kwa 
wahusika wote wanaojihusi-
sha na udanganyifu wa miti-
hani ili kuhakikisha kuwa nchi  
inapata wataalamu wenye sifa 
stahiki.

Hata hivyo, alisema suala la 

kuvuja mitihani halipo na mara 
ya mwisho ilivuja mwaka 2008 
na ilikuwa somo la hisabati.

“Matukio ya udanganyifu 
ni baada ya mitihani kufun-
guliwa, suala la uvujaji tul-
ishatokomeza sasa tunashu-
ghulika na udanganyifu wa 
mitihani,”alisema.

Kuhusu posho, Kipanga 
alisema taratibu za usahihishaji 
mitihani kwa sasa zinakwenda 
kubadilika na kwamba kwasasa 
wapo kwenye majaribio ya 
mitihani ya ualimu na baadaye 
itakuwa kwa mitihani ya kidato 
cha nne na sita.

Alisema itapunguza ghara-
ma ya walimu kusogea kwenye 
maeneo ya kusahihisha na pia 
imejipanga kuboresha posho 
kwa wasimamizi na wasahi-
hishaji wa mitihani.

Akizungumzia kuhusu polisi, 
Kipanga alisema polisi hawasi-
mamii mitihani na hawaingii 
kwenye chumba cha mtihani 
bali ni sehemu ya kikosi kazi 
cha usalama wa mitihani.

Waziri wa Kilimo, Hussein Bashe (kulia), akiwa na Naibu wake, Antony Mavunde, 
wakiingia bungeni  kwa ajili ya kuwasilisha hotuba ya makadirio ya mapato na 
matumizi ya wizara hiyo, kwa mwaka wa fedha wa 2022/2023, kwenye vikao vya 
Bunge la bajeti vinavyoendelea, jijini Dodoma jana. PICHA: IBRAHIM JOSEPH

MBUNGE wa Viti Maalum 
(CCM), Asha Abdallah Juma, 
ametaka mkakati wa kudhibiti 
magari yanayopakua na kupa-
kia mizigo katika maeneo ya 
Kariakoo, jijini Dar es Salaam.

Maeneo hayo ni  Mtaa wa 
Msimbazi na barabara ya Mo-
rogoro mkoani Dar es Salaam, 
ili kupunguza msongamano 
ambao umekuwa kero kwa 
wananchi.

Akiuliza swali bungeni jana, 
mbunge huyo alisema bado 
kuna kero ya magari hayo 
na yanahatarisha usalama na 
afya za wananchi wa maeneo 
hayo.

Akijibu maswali hayo, Naibu 
Waziri, Ofisi ya Rais, Tawala 
za Mikoa na Serikali za Mitaa 
(TAMISEMI), David Silinde, 
alisema katika kudhibiti 
magari makubwa yanayopakia 
na kupakua mizigo kwenye 
eneo hilo Halmashauri ya Jiji 
la Dar es Salaam imeweka 
utaratibu wa kudhibiti magari 
hayo kwa kutoa vibali Maalum 
vinavyowaruhusu kuingia 
mjini.

“Kama ilivyotamkwa kwe-
nye Kifungu cha 8 cha Sheria 
Ndogo za Matumizi ya Bara-
bara za Halmashauri ya Man-
ispaa ya Ilala (ambayo ndiyo 
Halmashauri ya Jiji la Dar es 
Salaam kwa sasa) za mwaka 
2015,”alisema.

Hata hivyo, alisema mtu 
yeyote atakayeingiza lori au 
kontena bila kibali atakuwa 
ametenda kosa na akipatikana 
na hatia atatozwa faini isi-
yopungua Sh.50,000 hadi Sh. 
300,000 kulingana na uzito 
wa gari au kifungo kisichozidi 
miezi 12 jela au vyote kwa 
pamoja.

“Pia halmashauri kwa kush-
irikiana na vyombo vingine, 
ina utaratibu wa kutoa elimu 
kwa madereva, wamiliki wa 
magari makubwa na kwa 
umma ili kuwapa uelewa wa 
athari zinazotokana na uin-
gizaji wa magari makubwa 
kiholela,” alisema.

Kadhalika, alisema Hal-
mashauri ya Jiji la Dar es Sa-
laam ina mpango wa kujenga 
maegesho ya kisasa katika 
eneo la Mnazi Mmoja kwa ajili 
ya magari mbalimbali yaki-
wamo ya mizigo.

Ataka mkakati 
udhibiti magari 
ya mizigo K’koo

Habari zote na Augusta Njoji 













Jumatano Mei 18, 202216 

HABARI MBEYA

Halmashauri nchini zatakiwa 
kutunga sheria kulinda anwani
Na Grace Mwakalinga, 
MBEYA

H
A L M A S H A U R I 
nchini, zimeagizwa 
kuandaa sheria ndo-
go zitakazotumika 

kulinda miundombinu ya an-
uani za makazi, ili isiharibiwe 
au kuhujumiwa baada ya ku-
kamilika.

Agizo hilo   lilitolewa   juzi 
na Naibu Waziri wa Nchi, 
Ofisi ya Rais, Tawala za Mikoa 
na Serikali za Mitaa, David 
Silinde, aliyeongozana na Wa-
ziri wa Habari, Mawasiliano 
na Teknolojia ya Habari, Nape 

Nnauye kukagua uwekaji wa 
anuani za makazi mkoani 
Mbeya.

Alisema uwekaji wa anuani 
za makazi unatekelezwa nchi 
nzima na kwamba umegha-
rimu fedha nyingi za watanza-
nia, hivyo miundombinu inay-
owekwa inastahili kutunzwa 
ili idumu na kutumika kwa 
muda mrefu.

“Zoezi la uwekaji wa anu-
ani za makazi linakwenda 
sambamba na uwekaji wa mi-
undombinu kama vile vibao 
vinavyoonyesha majina ya 
mitaa na nambari za nyumba, 
miundombinu hii inahitaji ku-

tunzwa na watanzania wote, 
lakini haiwezi kutunzwa ip-
asavyo kama hakuna sheria 
ya kuilinda, baada ya kukami-
lika, wizara yangu inaziagiza 
halmashauri kuandaa sheria 
ndogo za kulinda miundom-
binu hii,” alisema Silinde.

Akitoa taarifa ya uwekaji 
wa anuani za makazi mkoani 
Mbeya, Kaimu Katibu Tawala 
wa Mkoa wa Mbeya, Juma Ma-
dito, alisema kiasi cha Sh. bil-
ioni 1.2 kilichotolewa na seri-
kali kilitumika kutekeleza na 
huku mkoa uliongeza Sh. mil-
ioni 300 kusaidia kukamilika 
kwake, na kwamba wamefikia 

asilimia 85 ya eneo husika.
Awali, Mkuu wa Mkoa wa 

Mbeya, Juma Homera, alise-
ma uwekaji wa anwani hizo 
unaendelea vizuri na wa-
natarajia kukamilisha Mei 22, 
mwaka huu.

Kwa upande wake, Waziri 
Nnauye aliwaagiza viongozi 
wa mikoa yote kukamilisha 
kazi hiyo bila kuwabebesha 
mzigo wa michango wa-
nanchi.

Aidha, alisema jambo hilo 
halipaswi kuwa kero kwa 
wananchi na badala yake la  
furaha kutokana na manufaa 
yake. 

RUJUWASA yadai ankara za milioni 33/-
Na Grace Mwakalinga, 
MBARALI

MAMLAKA ya Maji taka na 
Usafi wa Mazingira, Mji mdogo 
wa Rujewa Wilaya ya  Mbarali 
mkoani Mbeya (RUJUWA-
SA), inawadai wateja wenye 
madeni sugu jumla ya Sh. 
33,159,801, hali inayosababisha 
washindwe kujiendesha.

Kwa mujibu wa taarifa 
iliyowasilishwa kwenye kikao 
cha Baraza la Mamlaka ya Mji 
Mdogo wa Rujewa na Mkuru-
genzi Mtendaji wa RUJUWASA, 
Lestus Linda, wadaiwa wengi 
ni taasisi za serikali.

Alizitaja baadhi ya taasisi na 
kiasi cha madeni kwenye ma-
bano ni Jeshi la magereza (Sh. 

milioni 10.5), Ofisi ya Bonde 
la Maji la Mto Rufiji (milioni 
5.6) na Hospitali ya Wilaya ya 
Mbarali (Shilingi 1,082,000).

Nyingine ni ofisi ya Katibu 
wa Chama Cha Mapinduzi 
(CCM) Wilaya ya Mbarali (Sh 
milioni 3) na Shule ya Sekond-
ari ya Riverside ya eneo la 
Lugelele (Sh. milioni moja).

Kwa mujibu wa Mkurugenzi 
Mtendaji huyo wa RUJUWASA 
wapo wadaiwa sugu 79, huku 
zikifanyika jitihada kuwakum-
busha na kufuatilia walipe la-
kini bado hazijafanikiwa kwa 
kiasi kikubwa.

“Mamlaka imekuwa ikiwapa 
taarifa kwa kuwapelekea an-
kara  za maji, tumekuwa tuki-
tumia vyombo vya matangazo 

kwa njia ya gari hali kadha-
lika tumekuwa tukiwatumia 
ujumbe mfupi wa maandi-
shi na kuwapigia simu lakini 
uitikiaji umekuwa mdogo,” 
alisema Linda.

Alisema kiasi hicho cha 
fedha kikipatikana mamlaka 
itapeleka maji maeneo am-
bayo hayajafikiwa na mtandao 
kama mtaa wa Mabanda B.

Pia, zitasaidia kuboresha 
huduma za maji na miundom-
binu chakavu, kununua pam-
pu ya kisima cha maji Rujewa, 
ambacho kimeshindwa kuhu-
dumia wananchi.

Akizungumza katika kikao 
hicho, Mwenyekiti wa Baraza 
la Mamlaka ya Mji mdogo wa 
Rujewa, Chameta Godigodi 

aliwasihi wateja wa RUJUWA-
SA kutambua kuwa Mamlaka 
hiyo inapaswa kujiendesha 
pia kwa kutumia fedha zina-
zokusanywa kutoka kwao, 
na kwamba ili huduma iwe 
endelevu wanapaswa kulipa 
ankara. Aidha, Godigodi alizi-
taka pia taasisi za umma zi-
nazodaiwa kutambua  wajibu 
wao kwa kulipa madeni hayo 
ili waendelee kupata huduma 
ya maji.

Kwa upande wake, Mku-
rugenzi Mtendaji wa Hal-
mashauri ya Wilaya ya 
Mbarali, Missana Kwangura 
aliahidi kulifanyia kazi deni la 
hospitali ya wilaya na kwamba 
hayupo tayari kuona huduma 
inasitishwa.

Mil. 204/- 
kujenga 
barabara 
Mbarali
Na Mwandishi wetu, MBARALI

SERIKALI imetoa Sh. milioni 204 
kwa ajili ya matengenezo ya bara-
bara ya Igalako Mwatenga  hadi 
Kilambo ambayo  tangu uhuru hai-
jawahi kufanyiwa maboresho.
Barabara hiyo yenye urefu wa 

kilomita 21 imeanza kutengenezwa 
na Wakala wa Barabara Mjini na 
Vijijini (TARURA), Wilaya ya Mbarali 
mkoani Mbeya, inajengwa na 
mkandarasi wa mradi huo MS/ Uba-
ruku Limited.
Akizungumza jana wakati wa zi-

ara ya kukagua  matengenezo ya 
barabara hiyo, Meneja wa TARURA  
wilayani humo, Rashid  
Kavandama alisema  hadi  
sasa ujenzi wa  barabara hiyo ume-
fikia asilimia 30.
Alisema fedha za mradi huo zime-

tokana na makusanyo ya tozo za 
miamala ya simu kupitia mfuko wa 
barabara, na kwamba Oktoba 31, 
mwaka 2021 ulianza kutekelezwa 
lakini kutokana na mvua walipun-
guza kasi ya ujenzi.
Aidha, alisema makubaliano ni 

kuwa hadi Juni 29, mwaka huu uwe 
umekamilika ili wananchi wapate 
huduma muhimu.
“Mradi huu unatekelezwa na 

TARURA kupitia mfuko wa barabara 
unaotokana na tozo za miamala ya 
simu jumla ya Sh. milioni 204 tuli-
patiwa na serikali kujenga barabara 
hiyo, ambayo imekuwa korofi kwa 
kipindi kirefu, mkandarasi anaen-
delea na kazi,” alisema Mhandisi 
Kavandama.
Aliongeza  kuwa  kazi inayoende-

lea kwa sasa ni kuendelea kuinua  
tuta la barabara kilomita tatu, ili 
kuzuia barabara hiyo kumomo-
nyoka na kuharibiwa na mvua au 
mifereji ya maji inayoingia kwenye 
mashamba ya mpunga.
Naye, Mwenyekiti wa Kijiji cha 

Kilambo, Mwakami Matiga, ali-
ishukuru serikali kwa kuwatengen-
ezea barabara hiyo kutokana na 
umuhimu wake na kwamba kipindi 
cha masika mawasiliano ya bara-
bara hiyo yalikuwa yana katika na 
kukwamisha shughuli zote  za  kiu-
chumi  ikiwamo kilimo cha mpunga, 
ufugaji na watoto kwenda shule.
Aliongeza kuwa kukamilika kwa 

barabara hiyo  kutachochea maen-
deleo, kwa kuwa wakulima watasa-
firisha mazao yao bila vikwazo, 
wananchi kupata huduma  za ki-
jamii kwa wakati.
Akikagua maendeleo ya mradi huo, 

Mkuu wa Wilaya ya Mbarali, Reu-
ben Mfune, alimtaka mkandarasi  
anayesimamia mradi huo kujenga 
kwa kuzingatia viwango vinavyohi-
tajika.
Aidha, aliitaka TARURA kufuatilia 

na kuhakikisha matengenezo ya 
barabara hiyo yanakamilika kwa 
wakati uliopangwa kwa mujibu wa 
makubaliano ya mkataba.

Ofisa Maendeleo ya Jamii kutoka Bonde la Ziwa Rukwa, Thadeus Ndeseiyo (kushoto), akitoa maelezo kuhusu 
namna bora ya kupunguza uchafuzi wa vyanzo vya maji ndani ya bonde hilo, wakati wa jukwaa la nne la wa-
dau wa rasilimali za maji lililowahusisha maofisa wa kilimo na umwagiliaji, wahandisi, maofisa mifugo, mamla-
ka za maji, Wakala wa Maji na Usafi wa Mazingira Vijijini (RUWASA), kutoka mikoa ya Rukwa, Mbeya na Katavi, 
jijini Mbeya jana. PICHA: GRACE MWAKALINGA

‘Hakuna vikwazo biashara Bara, Zanzibar’
Na Rahma Suleiman,  
ZANZIBAR

W
AZIRI wa Biashara 
na Maendeleo ya 
Viwanda, Omar 
Said Shaaban, 

amesema hakuna vikwazo vya 
kibiashara kati ya Tanzania Bara 
na Zanzibar bali kilichoko ni 
ushindani wa kibiashara ambao 
upo katika mfumo halali wa soko 
huria.

Shaaban alisema hayo  wakati 
akijibu hoja zilizoibuliwa na 
wajumbe wa Baraza la Wawak-
ilishi katika kikao cha baraza 
hilo, walipokuwa wakichangia 
makadirio mapato na matumizi 
ya wizara  hiyo kwa mwaka wa 
fedha 2022-2023.

Alisema hakuna tatizo la kishe-
ria wala kikanuni katika usa-
firishaji na uingizaji wa bidhaa 
kwa wafanyabiashara kutoka 
Zanzibar wakati wanaposafiri-
sha bidhaa zao kwenda Tanzania 
Bara.

Alisema utambulisho wa vyeti 
unaotolewa na Shirika la Viwan-
go la Zanzibar (ZBS) hauna mata-
tizo ambao unatambuliwa kwa 
mujibu wa sheria na Shirika la 
Viwango la Tanzania Bara (TBS).

Alisema bidhaa za wafanya-
biashara kutoka Zanzibar zina-
zosafirishwa hadi Tanzania Bara 
zinatambuliwa na taasisi za vi-
wango na hazijazuiliwa kuingia 
katika soko la Tanzania Bara.

‘’Mheshimiwa Spika nataka ni-
jibu hoja za wajumbe wa Baraza 

la Wawakilishi waliotaka kujuwa 
kwa nini bidhaa za biashara za 
wafanyabiashara kutoka Zanzi-
bar zinapoingia Tanzania Bara  
zinazuiliwa...si kweli hatuna 
taarifa za matukio ya aina 
hiyo,’’alisema.

Aidha, alisema yeye binafsi 
alifanya uchunguzi na kuwahoji 
wafanyabiashara mbalimbali 
wanaosafirisha bidhaa kwenda 
Tanzania Bara wanaozafirisha 
bidhaa za viwandani ikiwamo 
za vinjwaji na kujibiwa kwamba 
hakuna vikwazo hivyo.

‘’Suala la vikwazo kwa wa-
fanyabiashara kutoka Zanzibar 
wanaosafirisha bidhaa zao za 
viwandani kwenda Tanzania 
Bara kwa sasa halipo tena....kero 
zote tumezipatia ufumbuzi mimi 

binafsi nafuatilia kwa kiwango 
kikubwa na kuwauliza wamiliki 
wa viwanda na kujibu kwamba 
hakuna isipokuwa wanakabiliwa 
na ushindani wa soko na ubora 
wa uzalishaji,’’ alisema.

Waziri Shaaban alisema  
kwamba Zanzibar imejipanga 
kukabiliana na soko la AGOA la 
Marekani kwa kusafirisha bidhaa 
za aina 3.

Alizitaja bidhaa hizo zenye 
kuhimili soko la AGOA ni pamoja 
na viwanda vya nguo, uzalishaji 
wa mazao ya viungo pamoja na 
kazi za mikono za kinamama  
ikiwamo utengenezaji wa miko-
ba.

Kwa upande wa soko la bidhaa 
za viungo, alisema wameanza 
kuwashajihisha wakulima ku-

zalisha mazao ya vanila, pilipili 
manga na hiliki ambapo soko 
lake lipo la uhakika katika nchi 
za Ulaya na Denmark.

‘’Mheshimiwa Spika tume-
jipanga vizuri kuingia katika 
ushindani wa soko la AGOA la 
Marekani ambalo ni maalumu 
kwa ajili ya nchi za Bara la Afrika 
kwa kupeleka bidhaa za viungo 
na nguo katika kiwanda chetu 
cha Basra kiliopo Maruhubi Un-
guja,’’ alisema.

Wajumbe wa Baraza la Wawak-
ilishi wamepitisha makadirio ya 
mapato na matumizi ya bajeti ya 
Wizara ya Biashara na Maende-
leo ya Viwanda kwa mwaka wa 
fedha 2022-2023 huku uzalishaji 
wa kilimo cha mwani ukipewa 
kipaumbele.

Makamu wa Kwanza wa Rais wa Zanzibar, Othumani Masoud Othuman (wapili kulia), akipata maelezo kwa Meneja 
wa Benki ya NMB Kanda ya Kati, Nsolo Mlozi, alipotembelea banda la benki hiyo kwenye ufunguzi wa maonyesho ya 
kitaifa ya Wiki ya Ubunifu (MAKISATU), jijini Dodoma jana. PICHA: MPIGAPICHA WETU

Na Rahma Suleiman, ZANZIBAR

WAJUMBE wa Baraza la Wawak-
ilishi wameitaka Wizara ya Afya 
kuelezea sababu za kuongezeka 
kwa vifo vya kinamama na watoto 
wachanga ambavyo vimewashtuwa 
wananchi licha ya wizara kuimarisha 
mazingira mazuri ya huduma hizo.
Wakichangia makadirio na mapato 

ya  wizara hiyo, Mwakilishi wa Viti 
Maalumu, Salha Mohd Mwinjuma, 
alisema wamesikitishwa na taarifa 
za wizara kuongezeka kwa vifo vya 
kinamama na watoto wachanga 
huku wakifahamu kwamba huduma 
za afya zimeimarika hadi vijijini.
Alisema kwa muda mrefu mikakati 

ya wizara ilikuwa kupambana na 
vifo vya kinamama na watoto kwa 
lengo la kuyafikia malengo endelevu 
ya dunia yaliyowekwa na Umoja wa 
Mataifa na kuwapo kwa ustawi bora 
wa watoto.
‘’Mheshimiwa tunataka uje utufa-

hamishe kwa nini vifo vya kinama-
ma na watoto vimeongezeka huku 
tukijua kwamba huduma hizo zimei-
marika kwa mujibu wa bajeti ya 
Wizara ya Afya kwa zaidi ya miaka 
mitatu,’’alisema.
Mwakilishi wa Mahonda, Asha Ab-

dalla Mussa, alimtaka waziri alieleze 
baraza kwa nini vifo vya kinamama 
na watoto vimeongezeka huku seri-
kali ikifanikiwa kujenga hospitali 
zenye hadhi ya kutoa huduma kwa 
makundi hayo Unguja na Pemba.
Mwakilishi wa Jimbo la Gando 

Pemba, Mariyam Juma, aliitaka wiz-
ara kuharakisha kuanza kwa ujenzi 
wa Hospitali ya Wete ambayo ni 
muhimu kwa wananchi wengi wa-
naotoka Mkoa wa Kaskazini Pemba.
Alisema vifo vinavyotokana na 

kinamama na watoto ni matokeo ya 
kinamama wengi kujifungulia ma-
jumbani kutokana na huduma hizo 
kupungua katika hospitali inayotege-
mewa ya Wete kushindwa kutoa 
huduma muhimu za afya.

Na Rahma Suleiman,  
ZANZIBAR

SERIKALI ya Mapinduzi 
ya Zanzibar imesema mradi 
mkubwa wa ukarabati wa 
Hospitali ya Wete Pemba 
chini ya ufadhili wa Mfuko 
wa Abudhabi unatarajiwa 
kutekelezwa Agosti mwaka 
huu, huku mradi wa ujenzi wa 
hospitali 10 za wilaya ukifikia 
asilimia 50.

Hayo yalisemwa na Wa-
ziri wa Afya, Nassor Ahmed 
Mazrui, wakati akiwasilisha 
makadirio ya mapato na 
matumizi ya wizara  kwa 
mwaka wa fedha 2022-2023, 
katika Baraza la Wawakilishi 
Chukwani Unguja.

Mazrui alisema ujenzi wa 
hospitali 10 ikiwamo moja 
ya mkoa inayojengwa hapo 
Lumumba Mkoa wa Mjini 

Magharibi unatarajiwa kugha-
rimu Sh.60,148,111,863.12.

Alisema ujenzi wa hospitali 
hizo unaendelea vizuri Un-
guja na Pemba ambapo tayari 
jumla ya Sh.24,413,483,411 
zimelipwa kwa makandarasi 
wanaosimamia ujenzi wa mi-
radi hiyo.

Alisema kukamilika kwa 
miradi ya hospitali hizo kwa 
kiasi kikubwa utasaidia kutoa 
huduma za afya na wananchi 
wa Zanzibar kupata matibabu 
na hivyo kupunguza maju-
kumu ya wizara kusafirisha 
wagonjwa kwenda Tanzania 
Bara na nje ya nchi.

‘’Mheshimiwa Spika ujenzi 
wa hospitali za wilaya una-
fanyika kwa kasi kubwa am-
bapo matarajio yetu ifikapo 
mwishoni mwa mwezi wa 
Juni tutakuwa tumekabidhi-
wa serikalini,’’alisema.

Mazrui   alisema serikali 
inatarajiya kuanza kutekeleza 
mradi mkubwa wa ukarabati 
wa Hospitali ya Wete Mkoa 
wa Kaskazini Pemba chini  
ya ufadhili wa Mfuko wa 
maendeleo wa Abudhabi 
unaotarajiwa kuanza Agosti 
mwaka huu.

Alisema mradi huo ume-
kwama kwa zaidi ya miaka 
mitano na hivyo kuzorotesha 
maendeleo ya sekta ya afya 
kwa wananchi wa  Mkoa wa 
Kaskazini Pemba wenye idadi 
kubwa ya wananchi.

Alizitaja hatua zilizo-
chukuliwa kwa sasa ni 
pamoja na kupatikana kwa  
mshauri mwelekezi wa mradi 
huo.

‘’Mheshimiwa Spika napen-
da kutoa habari nje kwa wa-
jumbe wa Baraza la Wawakili-
shi na wananchi kwa ujumla 

kwamba Serikali ya Abudhabi 
imekubali kutekeleza mradi 
mkubwa wa ujenzi wa Hospi-
tali ya Wete ambao ulikwama 
kwa muda mrefu na mradi 
utaanza kuanza Agosti mwa-
ka huu,’’ alisema.

Mazrui alisema kwa mwaka 
wa fedha 2022-2023 wiz-
ara imejipanga kutekeleza 
vipaumbele 9 ikiwamo kuan-
zisha Bima ya Afya, kuongeza 
huduma za kinamama wa-
jawazito na watoto ili ku-
kabiliana na vifo pamoja na 
kuimarisha kitengo cha utafiti 
wa maradhi mbalimbali kil-
ioko Binguni Wilaya ya Kati 
Unguja.

Waziri aliliomba Baraza 
la Wawakilishi kuidhinisha 
jumla ya Sh.154,035,109,000 
kwa kazi za kawaida na maen-
deleo pamoja na shughuli za 
utafiti.

Ukarabati Hospitali ya Wilaya ya Wete Agosti

Wawakilishi 
wahoji kasi 
vifo kinamama, 
watoto

TAHADHARI: Wasomaji wanatakiwa kuuliza na kuchukua ushauri sahihi kabla ya kutuma fedha au kuingia katika gharasma yoyote  kati yake na mtangazaji

Na Mwandishi Wetu

WAOGELEAJI wa familia moja Ley-
na Borega (8) na Lorita Borega (10), 
wameibuka kidedea katika nafasi ya 
kwanza kwenye mashindano ya FK Blue 
Marlins na kushinda vikombe mwishoni 
mwa wiki.

Wakati Leyna akishinda kikombe kwa 
waogeleaji wenye miaka nane na kush-
uka chini, Lorita alishinda taji hilo kwa 
waogeleaji wenye miaka tisa na 10 katika 
mashindano hayo yaliyoshirikisha jum-
la ya waogeleaji 233 kutoka klabu 15 za 
Tanzania Bara na Zanzibar.

Leyna alifanikiwa kushinda medali 
nane, mbili kati ya hizo zikiwa ni za dha-
habu, tano za fedha na moja ya shaba. 
Pia mwogeleaji huyo mwenye kipaji cha 
hali ya juu, alizawadiwa kikombe cha 
mshindi wa kwanza.

Kwa upande wa Lorita, mbali ya 
kuwa mshindi wa jumla na kuzawadiwa 
kikombe, alishinda medali sita, nne kati 
ya hizo zikiwa ni za dhahabu na mbili za 
fedha.

Akizungumza baada ya mashindano 
hayo, Lorita alisema siri ya mafanikio 
yao ni kufanya mazoezi zaidi na kuzin-
gatia mafundisho kutoka kwa walimu 
wao.

Alisema wamekuwa wakifanya ma-
zoezi chini ya walimu bora wa Klabu ya 
FK Blue Marlins na vile vile mwalimu wa 
shule yao ya kimataifa ya Dar es Salaam 
Independent School (DIS), Haleluya 
Mpango.

Leyna anasoma darasa la nne katika 
shule hiyo na Lorita anasoma darasa la 
tano.

“Mashindano yalikuwa magumu 
sana na kila muogeleaji alikuwa ana-
taka kushinda kama ilivyokuwa kwetu. 
Tunawashukuru waogeleaji wa Klabu ya 
FK Blue Marlins na makocha wetu kwa 
kutupa hamasa na mafunzo na vile vile 
walimu bora wa shule yetu ya kimataifa 
Dar es Salaam Independent School kwa 
mafunzo mazuri, mbali ya darasani, pia 
katika michezo na kutuwezesha kufanya 
vema,” alisema Lorita.

Alisema matokeo hayo yamewapa ha-
masa kubwa ya kufanya vizuri zaidi kati-
ka mashindano yajayo na vile vile katika 
timu ya Taifa ya Tanzania.

Waogeleaji wengine walioibuka 

washindi katika makundi ya miaka yao 
ni Ariel Sykes wa Klabu ya Champion 
Rise ambaye alishinda kwa waogeleaji 
wenye miaka chini ya nane kwa wa-
naume, Maxi Missokia (miaka 9-10, Dar 
Swim Club), Raya Angemi (miaka 11-12, 
Taliss-IST), Mulenga Cole (miaka 11-12 
wanaume, DSC), Isabela Angemi na Syd-

ney Hardeman (miaka 13-14, Taliss –IST) 
na Romeo Mwaipasi (miaka 13-14 wa-
naume, Taliss-IST).

Pia wamo Aravind Raghavendran 
(miaka 15-16, Taliss-IST), Sofia Latiff (mi-
aka zaidi ya 15, Taliss-IST) na muogeleaji 
nyota nchini, Collins Saliboko wa Klabu 
ya DSC aliyeshinda kikombe kwa waoge-

Borega SiSterS watwaa vikomBe 
michuano kuogelea ya Fk Blue

Na Shufaa Lyimo

KIKOSI cha Yanga tayari kimeingia 
kambini kujiwinda na mchezo ujao wa 
Ligi Kuu ya NBC utakaopigwa Jumamosi 
wiki katika Uwanja wa Benjamin Mkapa, 
Dar es Salaam.

Yanga ambayo Jumapili iliyopita, im-
etoka kushinda ugenini dhidi ya Dodoma 
Jiji katika Uwanja wa Jamhuri jijini Do-
doma, ipo kileleni mwa msimamo wa ligi 
hiyo ikiwa na alama 60, 11 mbele ya wa-
tani wao wa jadi, Simba waliopo nyuma 
kwa mchezo mmoja. 

Akizungumza na gazeti hili jijini Dar es 

Salaam jana, Ofisa Habari na Mawasiliano 
wa klabu hiyo, Hassan Bumbuli alisema 
kikosi chao kimerejea kambini kikiwa na 
ari ya ushindi.

“Timu yetu tayari imeingia kambini leo 
baada ya kupewa mapumziko tulipotoka 
Dodoma kwenye mechi iliyopita dhidi ya 
wenyeji, Dodoma Jiji,” alisema Bumbuli.

Alisema baada ya kupata pointi tatu 
kwenye mchezo huo uliopita, wanaele-
keza nguvu katika mechi ijayo dhidi ya 
Mbeya Kwanza ambayo wanaamini itaku-
wa ngumu.

Bumbuli alisema lengo lao ni kupata 

pointi tatu katika mchezo huo ambao 
wanahitaji kufanya vizuri ili kuendelea 
kuongoza mbio za ubingwa kwa alama 
nyingi zaidi.

“Mikakati tuliyonayo ni kushinda ka-
tika michezo yetu yote iliyopo mbele 
yetu tukiwa na lengo la kubeba ubingwa 
msimu huu wa Ligi Kuu ya NBC,” alisema.

Alisema wachezaji wote wameahidi 
kufanya vizuri katika mchezo huo na 
kuomba mashabiki waendelee kuwaun-
ga mkono Ili watimize malengo yao.

Kuhusu kauli ya Kocha Mkuu, Nasred-
dine Nabi baada ya kupangwa tarehe ya 

nusu fainali ya Kombe la Shirikisho la 
Soka nchini maarufu FA Cup, Bumbuli 
alisema amefurahi kuona ratiba ya mch-
ezo huo imetoka mapema, hivyo baada 
ya kuvaana na Mbeya Kwanza,  wataanza 
kuwatafutia dawa wapinzani wao, Simba.

Kwa upande wa Kocha Mkuu wa Kla-
bu ya Mbeya Kwanza, Mbwana Makata, 
amesema wataivaa Yanga kwa tahadhari 
kubwa kwa kuwa ni timu ngumu.

“Tutaingia kwa tahadhari katika mch-
ezo huo, unafahamu tunakutana na timu 
ngumu ambayo haijafungwa mpaka 
sasa,” alisema.

Yanga kambini kuiwinda Mbeya Kwanza

Waogeleaji Leyna Borega (kushoto) na dada yake Lorita wakipozi katika 
picha baada ya kukabidhiwa zawadi zao za mshindi wa kwanza kwenye 
mashindano ya FK Blue Marlins mwishoni mwa wiki. MPIGAPICHA WETU

Na Hawa Abdallah, ZANZIBAR 

VITA ya kutafuta nafasi ya ku-
panda daraja ili kucheza Ligi Kuu 
Zanzibar msimu ujao, imeendelea 
kupamba moto Ligi Daraja la Kwan-
za Kanda ya Unguja inayoendelea 
visiwani hapa.

Katika ligi hiyo inayoshirikisha 
timu 16 ambapo nne za chini katika 
msimamo zitashuka daraja na ku-
rudi katika ligi za mikoa ziliyotoka, 
Kundemba FC ndiyo inayoongoza 
ligi hiyo kwa kuvuna alama 43, iki-
fuatiwa na Klabu ya Dulla Boys 
yenye alama 41 huku Chuoni FC 
ikiwa nafasi ya tatu na pointi zake 
39 baada ya timu zote kushuka dim-
bani mara 21 na kila moja ikibakiza 
mechi tisa.

Kwa upande wa timu ambazo zipo 
mkiani na bado zitakuwa na nafasi 
ya kupanda juu endapo zitashinda 
michezo yao iliyosalia ni timu ya 
Kilimani City yenye alama 23, Afri-
can Coast pointi 17, Mchangani FC 
alama 16 alama sawa timu inayobu-
ruza mkia, Bridge Star.

Akizungumza na gazeti hili Ka-
tibu wa timu ya Kilimani City, Abra-
haman Salum, alisema tatizo kubwa 
la timu yao kufanya vibaya linatoka-
na na mgogoro wa uongozi uliopo 
kwa sasa.

Alisema licha ya mgogoro huo, 
yeye kama katibu atajitahidi ku-
wajenga wachezaji kisaikolojia ili 
kuhakikisha matatizo hayo ya vion-
gozi hayaathiri michezo yao ya ligi 
na kuwafanya kujilinda kushuka 
daraja.

Hata hivyo, amewataka wachezaji 
kuendelea kupambana kwa bili na  
kuhakikisha wanafanya vizuri ka-
tika michezo yao iliyobaki kabla ya 
msimu kumalizika ili kuweza ku-
fikia malengo yao.

Ni vita Ligi 
Daraja 
la Kwanza 
Zanzibar



Lewandowski agombewa 
KLABU ya Chelsea inaweza kuungana na Barcelona ka-

tika mbio za kumsajili mshambuliaji wa Bayern Munich 
na Poland, Robert Lewandowski mwenye umri wa miaka 
33. (Guardian).

mourinho atakiwa newcastLe
NEWCASTLE United wanataka kumshawishi kocha wa 

Roma, Jose Mourinho kutua St James Park msimu huu 
licha ya mafanikio ya hivi majuzi ya kocha wa sasa wa 
‘Magpies’, Eddie Howe (Marca via Express)

ten hag na united
KOCHA ajaye wa Manchester United, Erik ten Hag 

amesema alikuwa na “chaguo la kufanya kazi katika 
klabu tofauti, yenye msingi bora” lakini akachagua ku-
chukua kazi Old Trafford. (De Telegraaf, kupitia Man-
chester Evening News)

mbappe safari madrid
REAL Madrid wamefikia makubaliano ya mkataba 

wa miaka mitano na mshambuliaji wa Ufaransa, Kylian 
Mbappe na mchezaji huyo mwenye umri wa miaka 23 
atahamia klabu hiyo ya Hispania mkataba wake na Paris 
St-Germain utakapokamilika msimu huu wa majira ya 
joto. (Marca)

dembeLe kutua bayern
KLABU ya Bayern Munich ina nia ya kumchukua 

mshambuliaji wa Barcelona, Ousmane Dembele mwenye 
umri wa miaka 25, huku mkataba wa mchezaji huyo wa 
kimataifa wa Ufaransa na klabu hiyo ya Hispania ukika-
milika mwezi ujao. (Sky Sports)

ndombeLe kurudi spurs
KLABU ya Lyon haitarajiwi kumsajili kiungo wa kati 

wa Tottenham na Ufaransa, Tanguy Ndombele kwa mka-
taba wa kudumu, huku mchezaji huyo mwenye umri wa 
miaka 25, akitarajiwa kurejea London Kaskazini baada ya 
muda wake wa mkopo na klabu hiyo ya Ufaransa. (Foot-
ball Insider)

phiLLips agombewa engLand
KLABU ya Newcastle na Aston Villa zinaongoza katika 

mbio za kumnunua kiungo wa kati wa Leeds na England, 
Kalvin Phillips mwenye umri wa miaka 26, msimu huu 
wa majira ya joto. (Football Insider)

bronze kuhama city
MKATABA wa beki wa England, Lucy Bronze na Man-

chester City unakamilika msimu wa majira ya joto na 
mchezaji huyo mwenye umri wa miaka 30, anatarajia ku-
hamia Ligi Kuu ya Marekani. (Telegraph)

stanway, bayern safi
KIUNGO wa kati wa Manchester City na England, 

Georgia Stanway mwenye umri wa miaka 23, amekubali 
makubaliano ya mkataba wa miaka miwili na Bayern Mu-
nich. (Sky Sports)

marquinhos na arsenaL
KLABU ya Arsenal imefikia makubaliano ya kumnunua 

winga wa Sao Paulo, Mbrazil Marquinhos mwenye umri 
wa miaka 19, katika mkataba wenye thamani ya euro mil-
ioni 3.5 ambao utadumu hadi mwaka 2027. (Fabrizio 
Romano).

campbeL kuinoa rangers
MLINZI wa zamani wa England na Arsenal, Sol Camp-

bel mwenye umri wa miaka 47, anatarajiwa kupewa 
mikoba ya ukocha Queens Park Rangers. (Mchezo)

zisikupite

dondoo za soka 
MAGAZETI YA ULAYA

LONDON, England 

KIUNGO wa kati wa Arsenal, 
Granit Xhaka, alikasirika baada ya 
timu yake kufungwa mabao 2-0 na 
Newcastle kwenye Ligi Kuu Eng-
land, akisema timu hiyo ya kocha 
Mikel Arteta “haistahili” kufuzu 
Ligi ya Mabingwa baada ya ma-
tokeo mabaya.

Bao la kujifunga la Ben White 
liliwapa ‘Magpies’ uongozi, kabla 
ya Bruno Guimaraes kuifungia 
Newcastle la pili na kufifisha matu-

maini ya Arsenal kumaliza kwenye 
nne bora na kutinga Ligi ya Ma-
bingwa Ulaya.

Arsenal sasa wako pointi mbili 
nyuma ya Tottenham kwenye 
msimamo huku kukiwa na mechi 
moja iliyobaki, ambapo Spurs 
wakipoteza dhidi ya Norwich City 
watawapa nafasi ‘Washikabundu-
ki’ hao kurejea katika nafasi nne 
za juu.

Akizungumza na Sky Sports 
baada ya kupoteza, Xhaka ali-
washutumu wachezaji wenzake 

na kudai kuwa timu hiyo haistahili 
kucheza Ligi ya Mabingwa Ulaya.

“Ni vigumu sana kupata maneno 
sahihi baada ya mchezo,” alisema. 
“Tulikuja hapa kuonyesha mchezo 
tofauti, lakini kuanzia dakika ya 
kwanza hadi dakika 90 hatukus-
tahili kuwapo uwanjani leo ( juzi).

“(Kama) ukicheza hivi husta-
hili Ligi ya Mabingwa Ulaya, hata 
Ligi ya Europa. Ni ngumu sana 
kuikubali kwa sasa, sijui kwa nini 
hatufanyi kile ambacho kocha 
anatuomba.”

   Kama ukicheza hivi, hustahili Ligi ya Mabingwa 
Ulaya, hata Ligi ya Europa ni ngumu sana...

Jumatano Mei 18, 2022

Xhaka: arsenal haiwezi 
kufuzu michuano uefa



Klopp: Liver haiwezi kumsajili Mbappe
LIVERPPOL, England 

KOCHA Jurgen Klopp ana nia ya 
kumsajili Kylian Mbappe, lakini ame-
kubali Liverpool haiwezi kushindana 
na Real Madrid kuwania saini ya 
mshambuliaji huyo wa Paris Saint-
Germain.

Mbappe mkataba wake na PSG 
unamalizika mwezi ujao na alifichua 
kuwa wiki iliyopita anakaribia kufan-
ya uamuzi kuhusu mustakabali wake.

Madrid ndio wanaopewa nafasi 
kubwa ya kumsajili mchezaji huyo 
wa kimataifa wa Ufaransa, huku Liv-
erpool ikiwa ni miongoni mwa klabu 
zinazomuwania.

Kwa mujibu wa Sky Sport, Liver-
pool ilifanya jaribio la kutaka kumsa-
jili Mbappe atue pale Santiago Berna-
beu.

Lakini wakati Klopp ni shabiki wa 

Mbappe, amesisitiza Liverpool hawa-
na nia ya kujaribu kumsajili mchezaji 
huyo mwenye umri wa miaka 23 ka-
tika dirisha lijalo.

“Bila shaka tunavutiwa na Kylian. 
Sisi sio vipofu,” alisema kabla ya me-
chi muhimu ya Jumanne ya Ligi Kuu 
dhidi ya Southampton.

“Sina la kusema kuhusu (ma-
wasiliano yaliyoripotiwa) kati ya Kyl-
ian na Liverpool... yote ni sawa.

“Tunampenda na kama humpendi 
basi unapaswa kujiuliza. Lakini hatu-
wezi kuwa sehemu ya vita hivi; lazi-
ma kuwe na klabu nyingine. Bado ni 
mchezaji mzuri.”

Mbappe amefunga mabao 36 na 
kutoa pasi za mabao 21 kwa PSG 
msimu huu, na kuwafanya Waparis 
hao kunyakua taji la 10 la Ligue 1 ka-
tika historia ya klabu hiyo.

habari michezo

LONDON, England 

M
SHAMBULIAJI wa Tottenham, Harry Kane, 
anatumai Kocha Mkuu, Antonio Conte ataba-
ki klabuni hapo mwishoni mwa msimu huu, 
akisema yeye na wachezaji wenzake wanafu-

rahi kufanya kazi na Muitaliano huyo.
Mchezaji huyo mwenye umri wa miaka 28, bila shaka 

amenufaika kutokana na kuinuliwa kwa Spurs tangu 
Conte achukue usukani Novemba mwaka jana baada ya 
Nuno Espirito Santo kutimuliwa. 

Wakiwa wameshinda mara tano pekee na kufunga 
mabao tisa katika mechi 10 za Ligi Kuu chini ya kocha 
huyo wa zamani wa Wolves, Tottenham wameshinda 
mechi 16 kati ya 27 za ligi chini ya Conte, wakifunga ma-
bao 55.

Hata hivyo, uvumi umebainisha kuwa Conte anaweza 
kushawishika kuhamia kwingine mwishoni mwa msimu 
huu, huku Paris Saint-Germain ikitajwa kuhusishwa 
naye.

Hata hivyo, Kane ameiambia Standard Sport kwamba, 
anafurahia kufanya kazi na Conte na anatumai atabaki 
London Kaskazini.

Alipoulizwa kama alifikiri Conte bado angekuwa kwe-
nye dimba la Spurs msimu ujao, Kane alijibu: “Sijui kuwa 
mkweli, huo ni uamuzi wake.

“Lakini amefanya kazi kwa bidii sana wakati yupo 
hapa, ni mtu mzuri sana, mtu mwenye mapenzi ya dhati 
kwa hiyo uamuzi wake wowote unatakiwa kuuheshimu. 
Hakika ninafurahia.

“Nimesema mimi ni shabiki wake mkubwa na tu-
naendelea vizuri, hivyo bila shaka, itakuwa vizuri kwa 
klabu ikiwa atabaki.

“Lakini kama nilivyosema huo ni uamuzi wake, nina 
uhakika atazungumza na klabu na kuamua juu ya mus-
takabali wake. Kwa mtazamo wetu, sote tunafurahia ku-
fanya kazi naye.”

Kane sasa ataKa 
Conte abaKi spurs

%%%%%

%%%%%

Na Saada Akida 

KOCHA Mkuu wa Mbeya City, Math-
ias Lule, amepiga hesabu za kuibuka 
na pointi tatu dhidi ya KMC FC katika 
mchezo wa Ligi Kuu Tanzania Bara, 
lengo lake likiwa ni kuongeza presha 
ya kuwania nafasi nne za juu kwenye 
ligi hiyo.

Mbeya City ambayo imeshuka 
dimbani mara 24, ipo nafasi ya tano 
kwenye msimamo wa ligi hiyo ikiwa 
na pointi 32 sawa na Azam FC iliyopo 
nafasi ya tatu baada ya kucheza me-
chi 23.

Timu hizo zinazidiwa pointi mbili 
na Geita Gold FC iliyopo nafasi ya tatu 
baada ya kushuka dimbani mara 24 
kwenye ligi hiyo ambayo Yanga ipo 

kileleni ikiwa na pointi 60, 11 zaidi ya 
Simba iliyopo nafasi ya pili.

Kikosi cha Mbeya City tayari kime-
wasili Dar es Salaam tangu jana na 
kesho kitashuka Uwanja wa Uhuru 
kuwavaa wenyeji wao, KMC FC.

Akizungumza na gazeti hili jana, 
baada ya mazoezi waliyofanya ka-
tika Uwanja wa Uhuru, Lule alisema 
wamejiandaa vizuri na mchezo huo 
kuhakikisha wanatafuta pointi tatu 
muhimu.

Alisema wachezaji walikuwapo ka-
tika safari yao wote wako fiti na tayari 
kwa ajili ya kutafuta pointi tatu zitaka-
zowaweka katika mazingira mazuri ya 
kumaliza msimu wakiwa nafasi  nne 
ya msimamo wa ligi hiyo.

“Tumekuja kutafuta pointi muhimu 

katika mchezo wetu dhidi ya KMC FC, 
mechi itakuwa ya ushindani mkubwa 
kwa sababu tunahitaji alama tatu ili 
kujiweka katika malengo yetu na wap-
inzani wetu wanahitaji kutumia vizuri 
uwanja wao wa nyumbani kutafuta 
ushindi,” alisema Lule.

Alisema ligi imekuwa na ushindani 
mkubwa kwa sababu kuanzia nafasi 
ya tatu hakuna mwenye uhakika wa 
kudumu katika nafasi hiyo kwa sasa.

“Tunapoenda kucheza mechi 
yoyote malengo ya kwanza ni kush-
inda iwe nyumbani au ugenini, ili kuji-
hakikishia nafasi tuliyopo au kupanda 
juu katika msimamo,” alisema kocha 
huyo ambaye amedhamiria kuiona 
timu hiyo inacheza michuano ya 
kimataifa msimu ujao.

Lule apania kuipeleka Mbeya City kimataifa

Na Adam Fungamwango

KIPIGO cha bao 1-0 ilichokipata 
Tanzania Prisons juzi nyumbani kwe-
nye Uwanja wa Sokoine jijini Mbeya 
dhidi ya Kagera Sugar, kimezidi kui-
weka timu hiyo kwenye hali mbaya, 
huku Kocha Msaidizi, Shaaban Mtupa 
akidai bado hawajakata tamaa.

Akizungumza baada ya mechi 
hiyo, Mtupa, straika wa zamani wa 
timu hiyo, alikiri kupoteza mechi 
hiyo kumewaweka kwenye wakati 
mgumu, lakini wanafarijika kuona 

hakuna yeyote mwenye uhakika wa 
kubaki kwa timu 14, ukiondoa timu 
za Simba na Yanga tu.

“Tumefungwa, ni kweli hali yetu 
ni mbaya, lakini hii haitufanyi kukata 
tamaa, tutapambana, tumebakisha 
mechi sita, lolote linaweza kutokea, 
hakuna timu yenye uhakika wa kub-
ali Ligi Kuu kwa timu 14, kwa hiyo sisi 
kwa mechi zilizobaki tutafanya vema, 
tutabaki,” alisema.

Lilikuwa ni bao lililowekwa wavuni 
na mtaalam wa kupiga mipira ya fau-
lo, David Luhende, akifanya hivyo da-

kika tatu kabla ya mechi kumalizika.
Prisons iliyopanda Ligi Kuu mwaka 

1995, kabla ya kushuka mwaka 2009, 
ilifanikiwa tena kurejea Ligi Kuu 2011, 
ambapo mafanikio yake makubwa 
ni kutwaa ubingwa wa Muungano 
mwaka 1999.

Hata hivyo, kama Prisons isipo-
jirekebisha, inaweza kushuka kutoka-
na na mwenendo wake usioridhisha 
msimu huu. Kwa sasa inashika nafasi 
ya 15, ikiwa na pointi 23, ikicheza me-
chi 24, kushinda sita, sare tano na ku-
poteza michezo 13.

‘Prisons hakuna kukata
tamaa hadi kieleweke’

Wachezaji wa Kagera Sugar, wakimpongeza, David Luhende baada ya kuifungia bao pekee dhidi ya Tanzania 
Prisons dakika ya 88, kwenye mechi ya Ligi Kuu Bara iliyopigwa Uwanja wa Sokoine jijini Mbeya juzi. MPI-
GAPICHA WETU

   Serikali yasema siku hiyo itaonyeshwa katika Daraja 
la Tanzanite pamoja na Filamu ya Royal Tour huku...
Na Mwandishi Wetu

KUELEKEA mechi ya Fainali ya 67 ya 
Ligi ya Mabingwa Ulaya (Uefa Cham-
pions League Fainal 2022) itakayopig-
wa Uwanja wa Stade de France nchini 
Ufaransa Mei 28, mwaka huu, Watan-
zania watapata fursa ya kushuhudiwa 
mtanange huo mubashara katika 
daraja la jipya la Tanzanite jijini Dar 
es Salaam sambamba na Filamu ya 
Royal Tour, imeelezwa. 

Serikali ndiyo iliyotoa kauli hiyo 
kupitia kwa Waziri wa Utama-
duni, Sanaa na Michezo, Mohamed 
Mchengerwa, ambaye amesema 
mechi hiyo ya fainali itaonyeshwa 
mubashara nchini kwenye Daraja la 
Tanzanite kupitia DStv ambapo vi-
vutio mbalimbali vya utalii pia vitao-
nyeshwa moja kwa moja, hivyo kutoa 
fursa kwa mamilioni ya wapenzi wa 
soka kutoka nchi zote za Afrika na du-
nia kushuhudia mechi hiyo na vivutio 
vya utalii kutoka Tanzania.

Akizungumza kupitia kipindi cha 
Powerbreakfast kinachorushwa na 
Kituo cha Redio cha Clouds Fm, Dar 
es Salaam jana, Mchengerwa alisema 
mbali na kurusha mubashara mechi 
hiyo yenye mvuto mkubwa hapa nchi-
ni na duniani kote pia Filamu ya Royal 
Tour itaonyeshwa kabla ya kuanza 
mchezo huo ambapo ametoa wito 
kwa wananchi kujitokeza kushuhudia 
tukio hilo la kihistoria.

Mchengerwa alifafanua kuwa 

wakati wa filamu hiyo ya kihistoria 
iliyomshirikisha Rais wa Jamhuri ya 
Muungano wa Tanzania, Samia Su-
luhu Hassan ambayo imefungua Tan-
zania duniani, kutachezeshwa droo 
ambapo washindi watatu watakaopa-
tikana watatembelea vivutio mbalim-
bali vya utalii nchini kwa ufadhili wa 
Bodi ya Utalii nchini (TTB) na Kam-
puni ya Heinken.

Aidha, amesema dhamira ya seri-
kali kwa sasa ni kuendelea  kutumia 
sekta za michezo na sanaa kuitangaza 
Tanzania na vivutio vyake duniani 
kwa kuwa zimebeba idadi kubwa ya 
rasilimali za Tanzania na kuongeza 
kuwa sekta hizo ndiyo nguvu shawi-
shi ya serikali zinazowapa Watanza-
nia wengi zaidi furaha na faraja.

“Nipende kumpongeza rais wetu 
kwa kazi kubwa sana na mikakati 
thabiti anayoifanya hivi sasa ya kui-
fungua Tanzania kupitia sanaa na 
michezo ambapo hivi karibuni ame-
andika historia kwa kushiriki moja 
kwa moja katika kuandaa Filamu ya 
Royal Tour,” alisema Mchengerwa.

Alitaja baadhi ya mikakati mingine 
inayofanywa na Rais Samia kuwa 
ni kuifungua na kuitangaza Tanza-
nia duniani kupitia sanaa na mich-
ezo kuwa  ni pamoja na kuandaa 
mashindano makubwa barani Afrika 
ya tuzo za wasanii ili  yafanyike hapa 
nchini  yanayojulikana kama MTV Af-
rika Awards hapo mwakani,  kuandaa 
mkutano wa marais wa mashirikisho 

ya soka utakaohudhuriwa na zaidi ya 
nchi 54 za Afrika jijini Arusha ambapo 
Rais wa Shirikisho la Soka Duniani 
(FIFA), Gianni Infantino, anatarajiwa 
kuhudhuria pamoja na kufikiria kuan-
daa mashindano makubwa ya soka Af-
rika kuanza kufanyika hapa nchini. 

Pia, ameongeza kuwa tayari seri-
kali kupitia wizara anayoiongoza 
inakamilisha michoro kwa ajili ya 
kujenga kumbi za kisasa za michezo 
na  maonyesho ya sanaa ambapo 
moja inatarajiwa kuchukua takriban 
watu 20,000 jijini Dar es Salaam na 
nyingine yenye uwezo wa kuchukua 
watu 15,000 jijini Dodoma.

Mtendaji Mkuu wa Kampuni ya 
Heinken nchini ambayo ndiyo md-
hamini mkuu wa tukio hilo, Fatma 
Mnaro, amefafanua kuwa lengo la 
kuonyesha mubashara kilele cha 
UEFA 2022 hapa nchini kupitia DSTv 
ni kutaka kuwafanya  wapenzi wa 
soka walione shindano hilo kwa 
ubora wa hali ya juu kama ambavyo 
watakavyoshuhudia wale ambao wa-
tahudhuria mtanange huo jijini Paris, 
Ufaransa.

Mnaro aliongeza kuwa pamoja na 
kurushwa mubashara kwenye Daraja 
la Tanzanite, kuna sehemu mbal-
imbali za majiji makubwa ambazo 
pia zitaonyesha ikiwa ni pamoja na 
The Cask jijini Mwanza, City Pub ji-
jini Mbeya, Arusha na Capetown Fish 
Market, Samakisamaki na Triple 777 
jijini Dar es Salaam.

Simba yafunguka 
adhabu moto CAF
Adam Fungamwango na Saada Akida

WAKATI mabingwa watetezi wa Ligi 
Kuu Bara, Simba wakishuka dimbani 
leo kuvaana na Azam FC, wameomba 
radhi kwa wanachama na mashabiki 
wake, baada ya kupatikana na kosa 
lililoitwa ‘mila hatarishi’ na Shirikisho 
la Soka Afrika (CAF), kwa kuwasha 
moto uwanjani kwenye mechi robo 
fainali ya mkondo wa pili ya Kombe 
la Shirikisho Afrika, uliochezwa Aprili 
24, mwaka huu nchini Afrika Kusini.

Meneja Habari na Mawasiliano wa 
klabu hiyo, Ahmed Ally amesema 
halikuwa tukio zuri, hivyo wanaomba 
radhi wanachama na mashabiki wa 
Simba waliojisikia unyonge au kuhisi 
kukwazika na jambo hilo, akiahidi 
halitojirudia tena.

Meneja Habari na Mawasiliano huyo 
alisema hayo jana, baada ya juzi jioni 
CAF kuipiga faini ya dola 10,000 sawa 
na Sh. milioni 23 za Tanzania kwa 
kile ilichokiita kufanya ‘mila hatarishi’ 
uwanjani kwa kuwasha moto katikati 
ya uwanja kwenye mechi dhidi ya 
Orlandi Pitares, iliyopigwa Uwanja 
wa Orlando, Afrika Kusini na Simba 
kutolewa kwa mikwaju 4-3 ya penalti, 
baada ya sare ya bao 1-0, kila timu 
ikishinda nyumbani.

“Hiyo haina mjadala, adhabu 
imetoka CAF na iliyobaki ni 

kuitekeleza, ilitoka jana (juzi) jioni 
wakati ofisi zimefungwa, 

leo (jana), 
tunakwenda kujadili na kufanya 
maamuzi, kama ni kukata rufani 

au kulipa na baada ya
 hapo tutatoa 

maamuzi,” alisema Ahmed.
Kuelekea mechi ya leo dhidi ya 

Azam, Kocha Mkuu wa Simba, Pablo 
Franco, amesema mchezo huo utaku-
wa mzuri kutokana na wachezaji al-
iokuwa nao na aina ya uwanja ambao 
wanaenda kuutumia.

Alisema kikosi chake kipo tayari 
kuhakikisha kinapambana kutafuta 
pointi tatu ambazo zitawaweka katika 
mazingira mazuri ya kutetea ubingwa 
wao.

“Azam FC ina wachezaji wazuri, 
lakini hata benchi la ufundi lao liko vi-
zuri tunaenda kupambana kuhakikisha 
tunapata matokeo chanya ili kujiweka 
katika mazingira mazuri ya kutetea 
ubingwa wetu,” alisema Pablo.

Xhaka: Arsenal haiwezi kufuzu michuano Uefa

Fainali UEFa livEr, Madrid 
MUbashara darajani dar

Wachezaji wa Simba wakiwa 
mazoezini, timu hiyo itashuka 
Uwanja wa Azam Complex, 
Chamazi leo kuwavaa wenyeji, 
Azam FC kwenye mechi ya Ligi 
Kuu Bara. PICHA: MAKTABA

KAZI KAZI LEO...

